
Улсын Их Хурлын 2002 оны намрын ээлжит чуулганы  10-р сарын 10-ны өдрийн хуралдаан 9 цаг 10 минутад Чуулганы хуралдааны танхимд эхлэв.


Хуралдааныг Улсын Их Хурлын дэд дарга Ж.Бямбадорж нээж, ирц, хэлэлцэх асуудлыг танилцуулав.


Хуралдаанд ирвэл зохих 76 гишүүнээс 57 гишүүн ирж, 75.0 хувийн ирцтэй байв. Үүнд:


Чөлөөтэй: С.Төмөр-Очир, Ц.Дашдорж, Д.Лүндээжанцан, Ж.Наранцацралт, Б.Эрдэнэбат, Л.Гүндалай, Ц.Баасанжав, Н.Болормаа, Н.Энхбаяр, Д.Дондог, Д.Базарсад, Ч.Улаан, Г.Төртогтох, С.Оюун, Л.Одончимэд, Ө.Энхтүвшин, Р.Содхүү.


Өвчтэй: Г.Нямдаваа, Х.Жекей


Нэг.Гаалийн тарифын тухай, Нэмэгдсэн өртгийн албан татварын тухай хуулиудад нэмэлт, өөрчлөлт оруулах тухай хуулийн төсөл (хэлэлцэх эсэх)


Энэ асуудлыг хэлэлцэхэд Дэд бүтцийн сайд Б.Жигжид, мөн яамны газрын дарга Ж.Сэрээтэр, Нийслэлийн Засаг дарга бөгөөд Улаанбаатар хотын захирагч М.Энхболд, Автотээврийн газрын орлогч дарга Н.Зориг, УИХ-ын Тамгын газрын нэгдүгээр нарийн бичгийн дарга Ж.Нарантуяа, хуулийн зөвлөх С.Магнайсүрэн, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.


Уг асуудлын талаарх Төсвийн байнгын хорооны дүгнэлтийг Улсын Их Хурлын гишүүн Э.Гомбожав танилцуулав.


Улсын Их Хурлын гишүүн А.Базархүү санал хэлэв.


Ж.Бямбадорж:
-Байнгын хорооны саналаар хуулийн төслийг буцаах нь зүйтэй гэсэн саналыг дэмжье.


Зөвшөөрсөн 3


Татгалзсан 46


Бүгд 49


93.9 хувийн саналаар хэлэлцэх нь зүйтэй гэж үзлээ. Анхны хэлэлцүүлэгт бэлтгүүлэхээр Төсвийн байнгын хороонд шилжүүлэв.


Уг асуудлыг 9 цаг 25 минутад хэлэлцэж дуусав.


Хоёр.Шүүхийн ерөнхий зөвлөлийн гишүүнийг томилох тухай

Энэ асуудлыг хэлэлцэхэд УИХ-ын Тамгын газрын нэгдүгээр нарийн бичгийн дарга Ж.Нарантуяа, Хууль зүйн байнгын хорооны референт Т.Оюунчимэг, Нийгмийн бодлогын байнгын хорооны референт Ц.Чимэдрэгзэн нар байлцав.


Уг асуудлын талаарх Хууль зүйн байнгын хорооны дүгнэлтийг Улсын Их Хурлын гишүүн Д.Сугар танилцуулав. 


Улсын Их Хурлын дэд дарга Ж.Бямбадоржийн асуултад Д.Сугар хариулт өгөв.


Ж.Бямбадорж:-Шүүхийн ерөнхий зөвлөлийн гишүүнээр Ц.Шаравдоржийг томилъё гэсэн Байнгын хорооны саналыг дэмжье.


Зөвшөөрсөн 48


Татгалзсан 4


Бүгд 52


92.3 хувийн саналаар Байнгын хорооны санал дэмжигдлээ.


Шүүхийн ерөнхий зөвлөлийн гишүүнээс чөлөөлөх, гишүүнээр томилох тухай УИХ-ын тогтоолыг батлая гэсэн саналыг дэмжье.


Зөвшөөрсөн 44


Татгалзсан 4


Бүгд 48


91.7 хувийн саналаар тогтоол батлагдлаа. 


Улсын Их Хурлын гишүүн Д.Сугарын асуултад дэд дарга Ж.Бямбадорж тайлбар өгөв.


Уг асуудлыг 9 цаг 35 минутад хэлэлцэж дуусав.


Гурав. Зэвсэгт хүчний ерөнхий штабын даргыг томилох тухай (зөвшилцөх)


Энэ асуудлыг хэлэлцэхэд Ерөнхийлөгчийн Тамгын газрын дарга Б.Батхишиг, Ерөнхийлөгчийн шадар туслах Д.Чагнаадорж, Батлан хамгаалахын дэд сайд Ц.Тогоо нарын бүрэлдэхүүнтэй ажлын хэсэг байлцав.


Уг асуудлын талаар Ерөнхийлөгчийн Тамгын газрын дарга Б.Батхишиг танилцуулав.


Танилцуулгатай холбогдуулан УИХ-ын гишүүн Н.Тогтохын асуултад ажлын хэсгээс Б.Батхишиг хариулт өгөв.


Уг асуудлын талаарх Аюулгүй байдал, гадаад бодлогын байнгын хорооны дүгнэлтийг УИХ-ын гишүүн Р.Гаваа танилцуулав.


Ж.Бямбадорж:
-Монгол Улсын Ерөнхийлөгчөөс Зэвсэгт хүчний ерөнхий штабын даргаар Цэвэгсүрэнгийн Тогоог томилох саналыг зөвшилцөхөөр оруулж ирсэн саналыг дэмжье. 


Зөвшөөрсөн  45


Татгалзсан 1


Бүгд 46


97.8 хувийн саналаар Монгол Улсын Ерөнхийлөгчийн санал дэмжигдлээ.


Уг асуудлыг 9 цаг 42 минутад хэлэлцэж дуусав.


Дөрөв.Даацын тэмдэглэгээний тухай, Далайд газрын тос тээвэрлэгч хөлөг онгоцноос далайд учруулсан хохиролын талаар хүлээх иргэний хариуцлагын тухай олон улсын конвенцид нэгдэн орох тухай хуулийн төсөл (хэлэлцэх эсэх)


Энэ асуудлыг хэлэлцэхэд Дэд бүтцийн сайд Б.Жигжид, мөн яамны мэргэжилтэн Ё.Жаргалсайхан, Автотээврийн газрын дэд дарга Н.Зориг, орлогч дарга Ц.Содов, Нийгмийн бодлогын байнгын хорооны референт Ц.Чимэдрэгзэн, Аюулгүй байдал, гадаад бодлогын байнгын хорооны референт М.Элбэгдорж нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг Дэд бүтцийн сайд Б.Жигжид танилцуулав.


Танилцуулгатай холбогдуулан Улсын Их Хурлын гишүүн С.Дулам, П.Жасрай, Ж.Бямбадорж нарын асуултад ажлын хэсгээс Б.Жигжид хариулт өгөв.


Уг асуудлын талаарх Аюулгүй байдал, гадаад бодлогын байнгын хорооны дүгнэлтийг Улсын Их Хурлын гишүүн Р.Амарсайхан танилцуулав.


Ж.Бямбадорж:
-Даацын тэмдэглэгээний тухай олон улсын конвенцид нэгдэн орох тухай хуулийн төслийг хэлэлцэх нь зүйтэй гэсэн Байнгын хорооны саналыг дэмжье.


Зөвшөөрсөн 34


Татгалзсан 7


Бүгд 41


82.9 хувийн саналаар Байнгын хорооны санал дэмжигдлээ. 

 
Уг хуулийн төслийг анхны хэлэлцүүлгээр нь баталъя гэсэн Байнгын хорооны  саналыг дэмжье. 


Зөвшөөрсөн 34


Татгалзсан 7


Бүгд 41


82.9 хувийн саналаар Байнгын хорооны санал дэмжигдлээ.


Даацын тэмдэглэгээний тухай олон улсын конвенцид нэгдэн орох тухай хуулийн төслийг батлая.


Зөвшөөрсөн 37


Татгалзсан 3


Бүгд 40


92.5 хувийн саналаар хуулийн төсөл батлагдлаа.


Далайд газрын тос тээвэрлэгч хөлөг онгоцноос далайд учруулсан хохиролын талаар хүлээх иргэний хариуцлагын тухай олон улсын конвенцид нэгдэн орох тухай хуулийн төслийг хэлэлцье гэсэн Байнгын хорооны саналыг дэмжье.


Зөвшөөрсөн 35


Татгалзсан 4


Бүгд 39


89.7 хувийн саналаар Байнгын хорооны санал дэмжигдлээ .


Уг хуулийн төслийг анхны хэлэлцүүлгээр нь батлая гэсэн саналыг дэмжье.


Зөвшөөрсөн 31


Татгалзсан 8


Бүгд 39


79.5 хувийн саналаар дэмжигдлээ. 


Далайд газрын тос тээвэрлэгч хөлөг онгоцноос далайд учруулсан хохиролын талаар хүлээх иргэний хариуцлагын тухай олон улсын конвенцид нэгдэн орох тухай хуулийн төслийг батлая.


Зөвшөөрсөн 32


Татгалзсан 7


Бүгд 39


82.1 хувийн саналаар хуулийн төсөл батлагдлаа. 


Уг асуудлыг 10.00 цагт хэлэлцэж дуусав.


Тав.Консулын дүрмийг шинэчлэн батлах тухай УИХ-ын тогтоолын төсөл (анхны хэлэлцүүлэг)


Энэ асуудлыг хэлэлцэхэд ГХЯ-ны Эрх зүй, консулын  газрын Консулын хэлтсийн дарга Н.Нямжав, мөн яамны Эрх зүйн зүйн хэлтсийн дарга Г.Сэсээр,УИХ-ын Тамгын газрын хуулийн ахлах зөвлөх Б.Балган, Аюулгүй байдал, гадаад бодлогын байнгын хорооны референт М.Элбэгдорж нарын бүрэлдэхүүнтэй ажлын хэсэг байлцав.


Уг асуудлын талаарх Аюулгүй байдал, гадаад бодлогын байнгын хорооны дүгнэлтийг УИХ-ын гишүүн Д.Дэмбэрэлцэрэн танилцуулав.


Танилцуулгатай холбогдуулан УИХ-ын гишүүн Д.Мөрөнгийн асуултад ажлын хэсгээс Г.Сэсээр хариулт өгөв.


Төслийн дараахь зүйл, заалтуудаар санал хураалт явагдав.


Ж.Бямбадорж:
-22, 52, 53-р зүйлийн “Монгол Улс суугаа улсын хооронд байгуулсан олон улсын гэрээ болон тэдгээрийн нэгдэн орсон олон улсын гэрээ”, 30-р зүйлийн “олон улсын гэрээ”, 57-р зүйлийн “Монгол Улс оролцсон олон улсын гэрээ” гэснийг “Монгол Улсын олон улсын гэрээ” гэж  өөрчлөх Байнгын хорооны саналыг дэмжье. 


Зөвшөөрсөн 36

 
Татгалзсан 6


Бүгд 42


85.7 хувийн саналаар Байнгын хорооны санал дэмжигдлээ.


Төслийн 1-р зүйлийг дараахь байдлаар өөрчлөн найруулах: “Монгол Улсын консулын алба нь дипломат албаны бүрэлдэхүүн хэсэг бөгөөд хилийн чанадад Монгол Улс, түүний иргэд, хуулийн этгээдийн эрх, хууль ёсны ашиг сонирхлыг хамгаалах үүрэгтэй байгууллага мөн. 


Консулын алба нь Монгол Улсаас гадаад улстай найрсаг харилцааг хөгжүүлэх, худалдаа, эдийн засаг, шинжлэх ухаан, технологи, соёл хүмүүнлэгийн харилцаа, аялал, жуулчлалыг өргөтгөхөд тус дэмжлэг үзүүлнэ. 


Консулын алба нь консулын харилцааны асуудлаар Монгол Улсын олон улсын гэрээг хэрэгжүүлж, тэдгээрийн биелэлтэд хяналт тавьж ажиллана” гэж өөрчлөх байнгын хорооны саналыг дэмжье.


Зөвшөөрсөн 34


Татгалзсан 8


Бүгд 42


81.0 хувийн саналаар Байнгын хорооны санал дэмжигдлээ.


Төслийн 3-р зүйлийг дараахь байдлаар өөрчлөн найруулах: “Гуравдугаар зүйл. Консулын алба нь үйл ажиллагаандаа Монгол Улсын Үндсэн хууль, дипломат албаны тухай хууль, бусад хууль тогтоомж, энэхүү дүрэм болон Монгол Улсын олон улсын гэрээг мөрдөж, олон улсын зан заншлын хэм хэмжээг хүндэтгэнэ.


Монгол Улсын олон улсын гэрээнд Монгол Улсын хуульд зааснаас өөрөөр заасан бол олон улсын гэрээг дагаж мөрдөнө” гэсэн байнгын хорооны саналыг дэмжье. 


Зөвшөөрсөн 35


Татгалзсан 7


Бүгд 42


83.3 хувийн саналаар Байнгын хорооны санал дэмжигдлээ.


Төслийн 9-р зүйлийг дараахь байдлаар найруулах: “Есдүгээр зүйл. Консулын алба нь тогтоосон загварын дагуу үйлдсэн тамга хэрэглэнэ” гэсэн Байнгын хорооны саналыг дэмжье 


Зөвшөөрсөн 30


Татгалзсан 12


Бүгд 42


71.4 хувийн саналаар Байнгын хорооны санал дэмжигдлээ.

 
Төслийн 11-р зүйлийг дараахь байдлаар өөрчлөн найруулах: “Арваннэгдүгээр зүйл. Консулын байгууллага нь Монгол Улсын төрийн далбааг консулын байгууллага байрлаж буй албан байр, албан уналгадаа мандуулж, консулын байгууллагын тэргүүний албан тасалгаанд байрлуулна” гэсэн байнгын хорооны саналыг Төрийн бэлгэ тэмдгийн хуулийн дагуу хэрэглэнэ гэсэн байдлаар найруулаад дэмжье.


Зөвшөөрсөн 33


Татгалзсан 9


Бүгд 42


78.6 хувийн саналаар Байнгын хорооны санал дэмжигдлээ.


Төслийн 15-р зүйлийн ”хэмээх бүрэн эрхийн үнэмлэх” гэснийг хасах байнгын хорооны саналыг дэмжье.


Зөвшөөрсөн 34


Татгалзсан 8


Бүгд 42


81.0 хувийн саналаар Байнгын хорооны санал дэмжигдлээ.


Төслийн 19-р зүйлийн “бүх асуудлаар” гэсний дараа “тухайн улсын төр засгийн болон” гэж нэмэх Байнгын хорооны саналыг УИХ-ын дэд дарга Ж.Бямбадорж Үндсэн хуулийн хэллэгээр “Засаг төрийн” гэсэн нэр томъёогоор өөрчлөөд дэмжье гэсэн санал хураалгав.


Зөвшөөрсөн 33


Татгалзсан 9


Бүгд 42


78.6 хувийн саналаар Байнгын хорооны санал дэмжигдлээ.


Төслийн 22-р зүйлийг дараахь байдлаар өөрчлөн найруулах:  “Хоринхоёрдугаар зүйл. Консулын суугаа улсын хууль тогтоомж, Монгол Улсын олон улсын гэрээг мөрдөж, олон улсын зан заншлын хэм хэмжээг хүндэтгэн Монгол Улсын иргэн, хуулийн этгээдийн эрх, хууль ёсны ашиг сонирхлоо хамгаалахад нь дэмжлэг үзүүлэх үүрэгтэй” гэж найруулах Байнгын хорооны саналыг Монгол Улсын хууль тогтоомж гэсэн үг нэмээд дэмжье. 


Зөвшөөрсөн 32


Татгалзсан 11


Бүгд 43


74.4 хувийн саналаар Байнгын хорооны санал дэмжигдлээ.


Төслийн 26-р зүйлийг дараахь байдлаар өөрчлөн найруулах: “Хоринзургадугаар зүйл. Консул нь Монгол Улсын иргэдэд суугаа улсын хууль тогтоомж, тухайн улсын зан заншлыг тайлбарлан таниулж байна. Монгол иргэд тэдний зорчих, шилжин суурьшихтай холбогдуулан консулын гаргасан шийдвэрийг заавал биелүүлнэ” гэсэн байнгын хорооны саналыг дэмжье.


Зөвшөөрсөн 30


Татгалзсан 14


Бүгд 44


68.2 хувийн саналаар Байнгын хорооны санал дэмжигдлээ.


Төслийн 27-р зүйлийн “Монголын” гэсний дараа “худалдаа эдийн засаг” гэж нэмэх байнгын хорооны саналыг дэмжье. 


Зөвшөөрсөн 34


Татгалзсан 10


Бүгд 44


77.3 хувийн саналаар Байнгын хорооны санал дэмжигдлээ.


Төслийн “ашиг сонирхол” гэснийг “хууль ёсны ашиг сонирхол” гэж өөрчлөх байнгын хорооны саналыг дэмжье.


Зөвшөөрсөн 30


Татгалзсан 14


Бүгд 44


68.2 хувийн саналаар Байнгын хорооны санал дэмжигдлээ.


Төслийн 29-р зүйлийн “18 нас хүрсэн” гэснийг “цэргийн насны” гэж өөрчлөх байнгын хорооны саналыг дэмжье.


Зөвшөөрсөн 31


Татгалзсан 13


Бүгд 44


70.5 хувийн саналаар Байнгын хорооны санал дэмжигдлээ.


УИХ-ын дэд дарга Ж.Бямбадорж “Цэргийн нас гэж 18 нас мөн биз дээ” гэж УИХ-ын гишүүн Р.Гаваагаас тодруулж асуухад “мөн” гэж хариулт өгөв.


Төслийн 30-р зүйлийн “Монгол Улсын шүүхийн буюу мөрдөн байцаах байгууллагаас” гэснийг “Монгол Улсын шүүх, хууль хяналтын байгууллагаас” гэж өөрчлөх байнгын хорооны саналыг дэмжье.


Зөвшөөрсөн 31


Татгалзсан 12


Бүгд 43


72.1 хувийн саналаар Байнгын хорооны санал дэмжигдлээ.


Төслийн 41-р зүйлийн “засвар” гэснийг хасах байнгын хорооны саналыг дэмжье.


Зөвшөөрсөн 27


Татгалзсан 16


Бүгд 43


62.8 хувийн саналаар Байнгын хорооны санал дэмжигдлээ.


Төслийн 63-р зүйлийн “шувуу” гэснийг “амьд амьтан” гэж өөрчлөх

Улсын Их Хурлын дэд дарга Ж.Бямбадорж, УИХ-ын гишүүн С.Төмөр нар санал хэлж, ажлын хэсгээс Г.Сэсээр тайлбар өгөв.


Зөвшөөрсөн 24


Татгалзсан 19


Бүгд 43


55.8 хувийн саналаар Байнгын хорооны санал дэмжигдлээ. 

 
Хоёрдахь хэлэлцүүлэгт шилжүүлье гэсэн саналыг дэмжье.


Зөвшөөрсөн 36


Татгалзсан 8


Бүгд 44


81.8 хувийн саналаар дэмжигдлээ. 

 
Консулын дүрмийг шинэчлэн батлах тухай УИХ-ын тогтоолын төслийг эцсийн хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлэв.


Уг асуудлыг 10 цаг 32 минутад хэлэлцэж дуусав.


Зургаа.НҮБ-ын Хүүхдийн эрхийн конвенцийн “Хүүхдийг цэргийн мөргөлдөөнд оруулахаас сэргийлэх тухай”, “Хүүхдийг худалдах, биеэ үнэлэх, садар самуунд татагдахаас хамгаалах тухай” нэмэлт протоколуудын төслийг соёрхон батлах тухай хуулийн төсөл (хэлэлцэх эсэх)


Энэ асуудлыг хэлэлцэхэд Нийгмийн хамгаалал, хөдөлмөрийн яамны дэд сайд С.Чинзориг, мөн яамны Төрийн нарийн бичгийн дарга Р.Жадамбаа нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав.


Танилцуулгатай холбогдуулан УИХ-ын гишүүдээс асуулт гарсангүй.


Уг асуудлын талаарх Аюулгүй байдал, гадаад бодлогын байнгын хорооны дүгнэлтийг УИХ-ын гишүүн Н.Ганбямба танилцуулав.


Ж.Бямбадорж:
-НҮБ-ын Хүүхдийн эрхийн тухай конвенцийн нэмэлт протоколуудыг соёрхон батлах тухай хуулийн төслийг Байнгын хорооны саналаар хэлэлцэх нь зүйтэй гэсэн саналыг дэмжье.


Зөвшөөрсөн 39


Татгалзсан 3


Бүгд 42


92.9 хувийн саналаар Байнгын хорооны санал дэмжигдлээ. 


Уг хуулийн төслийг анхны хэлэлцүүлгээр нь батлах Байнгын хорооны саналыг дэмжье.


Зөвшөөрсөн 36


Татгалзсан 7


Бүгд 43


83.7 хувийн саналаар Байнгын хорооны санал дэмжигдлээ.


НҮБ-ын Хүүхдийн эрхийн конвенцийн “Хүүхдийг цэргийн мөргөлдөөнд оруулахаас сэргийлэх тухай”, “Хүүхдийг худалдах, биеэ үнэлэх, садар самуунд татагдахаас хамгаалах тухай” нэмэлт протоколуудын төслийг соёрхон батлах тухай хуулийг бүхэлд нь батлая.


Зөвшөөрсөн 37


Татгалзсан 7


Бүгд 44


84.1 хувийн саналаар хуулийн төсөл батлагдлаа.


Уг асуудлыг 10 цаг 45 минутад хэлэлцэж дуусав.


Долоо.Нөхөн олговорын доод хэмжээг шинэчлэн тогтоох тухай УИХ-ын тогтоолын төсөл (хэлэлцэх эсэх)


Энэ асуудлыг хэлэлцэхэд Нийгмийн хамгаалал, хөдөлмөрийн дэд сайд С.Чинзориг, мөн яамны Төрийн нарийн бичгийн дарга Р.Жадамбаа, Стратеги, төлөвлөлтийн газрын дарга Ц.Дагвадорж, УИХ-ын Тамгын газрын хуулийн зөвлөх Д.Насанжаргал нарын бүрэлдэхүүнтэй ажлын хэсэг байлцав.

 
Уг асуудлын талаарх төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав.


Танилцуулгатай холбогдуулан УИХ-ын гишүүн Ц.Ням-Осор, Д.Түмэндэмбэрэл, Ё.Баярсайхан нарын асуултад ажлын хэсгээс С.Чинзориг хариулт өгөв.


Хуралдаан 11.00-11.35 цагт завсарлав.


Хуралдаан үргэлжилж дээрх асуудлын талаарх Нийгмийн бодлогын байнгын хорооны дүгнэлтийг УИХ-ын гишүүн Э.Гомбожав танилцуулав.


Нөхөн олговорын доод хэмжээг шинэчлэн тогтоох тухай УИХ-ын тогтоолын төслийг хэлэлцье гэсэн Байнгын хорооны саналыг дэмжье.


Зөвшөөрсөн 38


Татгалзсан 7


Бүгд 45


84.4 хувийн саналаар Байнгын хорооны санал дэмжигдлээ.

 
Уг хуулийн төслийг анхны хэлэлцүүлгээр нь батлах Байнгын хорооны саналыг дэмжье.


Зөвшөөрсөн 42


Татгалзсан 1


Бүгд 43


97.7 хувийн саналаар Байнгын хорооны санал дэмжигдлээ.


Нөхөн олговорын доод хэмжээг шинэчлэн тогтоох тухай УИХ-ын тогтоолын төслийг батлая.


Зөвшөөрсөн 39


Татгалзсан 4


Бүгд 43


90.7 хувийн саналаар тогтоол батлагдлаа.


Уг асуудлыг 11 цаг 50 минутад хэлэлцэж дуусав.


Найм.Цэргийн албан хаагчийн тэтгэвэр тэтгэмжийн тухай хуулийн зарим заалтын хэрэгжилтийн талаар УИХ-ын гишүүн Р.Гаваагийн тавьсан асуулгад Нийгмийн хамгаалал, хөдөлмөрийн сайд Батбаяр хариулна.


Энэ асуудлыг хэлэлцэхэд Нийгмийн хамгаалал, хөдөлмөрийн дэд сайд С.Чинзориг байлцав.


Асуулгын хариуг Нийгмийн хамгаалал, хөдөлмөрийн сайд Ш.Батбаяр танилцуулав.


Асуулгын хариутай холбогдуулан Улсын Их Хурлын гишүүн Р.Гаваа, Э.Гомбожав, Ж.Бямбадорж, П.Жасрай нарын асуултад Нийгмийн хамгаалал, хөдөлмөрийн сайд Ш.Батбаяр, мөн яамны дэд сайд С.Чинзориг нар хариулт өгөв.


Улсын Их Хурлын гишүүн Р.Гаваа санал хэлэв.


Уг асуудлыг 12 цаг 15 минутад хэлэлцэж дуусав.


Улсын Их Хурлын Тамгын газрын нэгдүгээр нарийн бичгийн дарга Ж.Нарантуяа “Шүүхийн ерөнхий зөвлөлийн гишүүнээр томилох тухай” УИХ-ын тогтоолын төслийн эцсийн найруулгыг  уншиж танилцуулав.


Эцсийн найруулгатай холбогдуулан санал хэлэх гишүүд байхгүй байв.


УИХ-ын гишүүд дээрх тогтоолын эцсийн найруулгыг сонсов.


10.20-10.30 цагт УИХ-ын гишүүн агсан С.Зоригийн нэрэмжит “Санко” менежментийн дээд сургуулийн  нэр бүхий 49 багш, оюутан, 11.40-11.50 цагт Төв аймгийн Баянчандмань сумын Иргэдийн хурлын төлөөлөгчид, Засаг даргын Тамгын газрын нэр бүхий 40 ажилтан Улсын Их Хурлын чуулганы хуралдааны үйл ажиллагаатай танилцав.


Энэ өдрийн хуралдааны явцад гишүүдийн ирц хангалтгүй болоод байсан учир Улсын Их Хурлын дэд дарга санал хураалтын үеэр гишүүдийг дуудаж, ирц бүрдүүлэхийг дахин дахин шаардаж, хуралдаан түр хугацаагаар саатаж байв.


Хуралдаан 12 цаг 16 минутад дуусав.


ТАНИЛЦСАН:


ЕРӨНХИЙ НАРИЙН


БИЧГИЙН ДАРГА






Д.БАТБААТАР


ТОВЧ ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА






Ц.НАРАНТУЯА

УЛСЫН ИХ ХУРЛЫН 2002 ОНЫ НАМРЫН ЧУУЛГАНЫ

10 ДУГААР САРЫН 10-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Ж.Бямбадорж:
-2002 оны 10-р сарын 10-ны өдрийн Улсын Их Хурлын чуулганы нэгдсэн хуралдааны ирц танилцуулъя. Одоогийн байдлаар 44 гишүүн ирсэн байна. Баасанжав, Базарсад, Болормаа, Дондог, Дашдорж, Наранцацралт, Төмөр-Очир, Төртогтох, Улаан, Энхбаяр, Эрдэнэбат, Лүндээжанцан нар гадаадад томилолттой, одоо ирээгүй Алтай, Баттулга, Гүндалай, Гэрэлсүрэн, Долгор, Дэмбэрэл, Дэмбэрэлцэрэн, Жекей өвчтэй, Мөрөн, Г.Нямдаваа, Очирхүү, Оюун, Содхүү, Энхболд, Энхтүвшин, Эрдэнэбилэгт гишүүд алга байна. 


Өнөөдөр дараахь асуудлуудыг хэлэлцэнэ. Гаалийн тарифын тухай, Нэмэгдсэн өртгийн албан татварын тухай хуулиудад нэмэлт, өөрчлөлт оруулах тухай хуулийн төсөл (хэлэлцэх эсэх)


Даацын тэмдэглэгээний тухай олон улсын конвенцид нэгдэн орох тухай, Далайд газрын тос тээвэрлэгч хөлөг онгоцноос далайд учруулсан хохиролын талаар хүлээх иргэний хариуцлагын тухай олон улсын конвенцид нэгдэн орох тухай хуулийн төсөл (хэлэлцэх эсэх)


Консулын дүрмийг шинэчлэн батлах тухай УИХ-ын тогтоолын төсөл (анхны хэлэлцүүлэг)


НҮБ-ын хүүхдийн эрхийн тухай конвенцийн нэмэлт протоколуудыг соёрхон батлах тухай хуулийн төсөл (хэлэлцэх эсэх)


Нөхөн олговорын доод хэмжээг шинэчлэн тогтоох тухай УИХ-ын тогтоолын төсөл (хэлэлцэх эсэх)


Бусад асуудал. 

 
Цэргийн албан хаагчийн тэтгэвэр, тэтгэмжийн тухай хуулийн зарим заалтын хэрэгжилтийн талаар Улсын Их Хурлын гишүүн Гаваагийн тавьсан асуулганд хариулна.


Ийм асуудлуудыг хэлэлцэнэ. Бусад асуудлын хүрээнд хоёр асуудал байгаа. Шүүхийн ерөнхий зөвлөлийн гишүүнийг томилох тухай


Зэвсэгт хүчний ерөнхий штабын даргыг томилох асуудлыг зөвшилцөх тухай


Ингээд Гаалийн тарифийн тухай болон Нэмэгдсэн өртгийн албан татварын тухай хуульд нэмэлт оруулах тухай хуулийн төслийн хэлэлцүүлгийг үргэлжлүүлэн явуулъя. 


Даваацэдэв гишүүн асуултаа асууна. 


Л.Даваацэдэв:
-Өнгөрсөн хуралдаан дээр миний асуулт асуугдчихсан учраас би асуухаа болилоо.


Ж.Бямбадорж:
-Өвгөнхүү, Өөлд, Содномдорж, Дамиран, Шаравсамбуу, Шагдарсүрэн, Сандалхан, Цэрэнжав гишүүд асуулт асуухгүй нэрээ татлаа. Асуулт хариулт дууслаа.


Энэ асуудалтай холбогдуулж Төсвийн байнгын хорооны дүгнэлтийг УИХ-ын гишүүн Э.Гомбожав танилцуулна.


Э.Гомбожав:
-Улсын Их Хурлын дэд дарга, эрхэм гишүүд ээ,


Монгол Улсын Засгийн газраас 2002 оны 9 дүгээр сарын 23-ны өдөр өргөн барьсан Гаалийн тарифын хуульд нэмэлт оруулах тухай болон Нэмэгдсэн өртгийн албан татварын тухай хуульд  нэмэлт оруулах тухай хуулийн төслийг УИХ-ын чуулганы хуралдаанаар хэлэлцэх эсэх тухай асуудлыг Төсвийн байнгын хорооны хуралдаанаар 2002 оны 10 дугаар сарын 2-ны өдөр хэлэлцээд дараахь дүгнэлтийг гаргаж  байна.

 
Нийслэлийн хүн амын өсөлт нэмэгдэж, хот өргөжин тэлж байгаа нь нийтийн тээврийн хэрэгслийн эрэлт хэрэгцээг улам нэмэгдүүлж байна. 

Нийтийн тээврийн хэвийн үйл ажиллагааг хангах, үйлчилгээний соёлыг дээшлүүлэх, үйлчилгээний аюулгүй байдлыг бүрдүүлэх зорилгоор стандартын шаардлага хангасан 30-аас дээш суудалтай, үйлдвэрлэснээс хойш гурваас илүү жилийн хугацаа өнгөрөөгүй  автобус, троллейбусыг импортоор оруулж ирэхэд гаалийн болон нэмэгдсэн өртгийн албан татвараас чөлөөлүүлэх тухай хуулийн төсөл өргөн барьжээ.


Төсвийн байнгын хорооны хуралдаанд оролцогчид нийслэлийн нийтийн тээврийн парк шинэчлэл, үйлчилгээний соёлыг сайжруулах, аюулгүй байдлыг хангах асуудлыг үнэхээр чухал ач холбогдолтой асуудал мөн  гэдэгтэй санал нэг байв.  Харин энэ асуудлыг гаалийн тарифийн болон нэмэгдсэн өртгийн албан татвараас чөлөөлөх замаар шийдвэрлэх  санал нь зохистой арга зам  биш гэж үзсэн болно. 

Энэ нь нэгдүгээрт татвар адил, тэгш, шудрага байх зарчмыг гажуудуулж татвар төлөгч нарыг ялгаварлах сөрөг үр дагавар буй болгоно.

Хоёрдугаарт гааль, нэмэгдсэн өртгийн албан татварын хөнгөлөлт чөлөөлөлтийн асуудлыг УИХ авч үзэхдээ гадаад худалдааны алдагдалыг багасгах, техник технологийн шинэчлэл хийх, стратегийн шинж чанартай импортыг дэмжих, Монгол Улсын Засгийн газар гадаад орон олон улсын байгууллагатай байгуулсан гэрээний дагуу хүлээх үүрэгтэй холбож авч үздэг зарчмыг баримтладаг, цаашид ч баримтлах нь зүйтэй гэж үзсэн болно. 

Гуравдугаарт Монгол Улсын Засгийн газар татварын хөнгөлөлт, чөлөөлөлтийг аль болох багасгах талаар олон улсын санхүүгийн байгууллагын өмнө хүлээсэн үүргийг биелүүлэх боломжгүй болгох сөрөг үр дагвар  үзүүлж  болзошгүй юм.


Эдгээр  зарчмын асуудлыг үндэслэн Засгийн газраас өргөн барьсан Гаалийн тарифын хуульд нэмэлт оруулах тухай болон Нэмэгдсэн өртгийн албан татварын тухай хуульд нэмэлт оруулах тухай хуулийн төслийг УИХ-ын чуулганы нэгдсэн хуралдаанаар хэлэлцэх шаардлагагүй гэж Байнгын хорооны хуралдаанд оролцогсодын олонхи үзсэн болно.

 
Энэ асуудлаар УИХ-ын гишүүн А.Базархүү, Э.Гомбожав  нар цөөнх болсон.


Уг асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Ж.Бямбадорж:
-Гомбожав гишүүнд баярлалаа. Байнгын хороо уг тогтоолын хэлэлцэхгүй буцаая гэсэн санал гаргасан байна. Цөөнх болсон гишүүд үг хэлэх шаардлага бий юу? Тэгвэл байнгын хорооны саналаар санал хураалт явуулъя. 


А.Базархүү:
-Энхболд дарга ирсэн байна. Энэ тогтоол гарсантай холбогдуулж хоёр зүйлийг нэмж хэлье гэж бодож байгаа юм. Намын бүлгийн хурал дээр тодорхой яригдсан. Би тэрнийг давтаж хэлээд хэрэггүй. Би ганцхан тээврийн компаниудын санхүүгийн талаар хэдхэн санаа хэлье гэж санаж байна. Өнөөдрийн байдлаар 3 автобус бааз энэ цахилгаан тээвэр компанийн одоо байж байгаа өр 1.2 тэрбум төгрөг байна. Энэ нь төсвөөс олгосон зээлийн чинь үлдэгдэл байж байна. Тэрнийг төлж чадахгүй байна. Дэлхийн банкнаас авсан автобусны чинь гаалийн татварыг өнөөдрийг хүртэл төлж чадаагүй байна. Японоос авсан буцалтгүй тусламжийн автобусны үнийг бас төлж чадаагүй байна.


Ингээд өнөөдөр 1.2 тэрбум төгрөг. 2004 оноос төлөхөөр Дэлхийн банкны автобусны зээлийн өрийн үлдэгдэл 9.4 сая доллар байна. Ингээд нийтдээ 14, 15 сая ам.долларын буюу 14, 15 тэрбум төгрөгийн өр энэ байгууллагууд дээр байж байна. Гэтэл санхүүгийн байдлаараа 1996 оноос хойш нэг ч жил ашигтай ажиллаж үзээгүй байна. Тэгэхээр энэ юуг харуулаад байна вэ гэхээр зэрэг ямар ч хөрөнгө оруулалтын эх үүсвэр эднийхэнд байхгүй гэдэг нь ойлгомжтой. Нэг.


Хөрөнгө оруулалтын эх үүсвэргүйгээсээ гадна өөрсдөө 2004 оноос хүссэн, хүсээгүй тээврийн үйлчилгээний билетийн үнийг нэмэх тухай асуудал тавигдах нь байна. Тэгэхээр тийм цаг хугацааны боломж ч байхгүй, хөдөлмөрчдийн худалдан авах чадвар, төлбөрийн чадварын байдлаас аваад үзэхэд нийтийн тээврийн үнийг нэмэх боломж байхгүй ойрын үед. Би юу хэлэх гээд байгаа юм бэ гэхээр Засгийн газар, би бүр Санхүү, эдийн засгийн яамыг нэрлэж хэлмээр байна. Энэ асуудлыг оруулж ирэхэд татгалзсан байна лээ. Татгалзаж болно. Ерөөсөө төрийн өмчийн 3, 4 компани дээр Санхүү, эдийн засгийн яам, Нийслэлийн Засаг даргын алба хамтарсан шалгалт оруулаачээ.


Өөрөөр хэлбэл эндээс авч үзэж нийслэлийн Засаг даргын хэмжээнд шийдэх асуудал их хуримтлагдсан байна. Засгийн газрын хэмжээнд шийдэх асуудлууд хүртэл байна. Тийм учраас өнөөдөр энэ хуралдааны протоколд оруулж зориуд энэ байдлыг хэлье гэж санасан юм.


Дараагийн асуудал юу гэхээр зэрэг ерөөсөө энэ тээврийн хэрэгслийн чинь насжилт хэтэрхий хол явсан байна. Ер нь нийтийн тээврийн аюулгүй байдлыг хангаж байгаа үзүүлэлттэй техник хэд байгаа юм гэдгийг (би цөөнх болсон санаагаа хэлэх гэж байгаа юм) энийг ерөөсөө зориуд техникийн үзлэгийн талаар авч үзэхгүй бол болохгүй нь ээ. Энийг Нийслэлийн Засаг дарга тусгай групп гаргаж авч үзээчээ. Ингээд ер нь Сангийн яам, хотын захиргаа хоёр энэ 3 баазын асуудлыг техникийн талаас нь ч гэсэн эдийн засгийн талаас нь ч гэсэн хамтарч авч үзэх ийм саналыг би гишүүний хувьд оруулж байгаа юм.


Шаардлагатай бол энэ тогтоол гарсантай холбогдуулаад Төсвийн байнгын хороо, энэ тогтоолыг хэрэгжүүлэх арга хэмжээний тухай тогтоол гаргаж өгч биелэлтэд нь хяналт тавих шаардлагатай байгаа юм. Энэ ерөөсөө нарийн том асуудал. Удахгүй цаг хугацаа бидэнд энэнээс хүнд байдал тулгахаар нөхцөл байдал бий болсон байна. 


Эцэст нь хэлэхэд Гаалийн татвар, Нэмэгдсэн өртгийн татвараас чөлөөлж байгаа явдал бол төрөөс нийтийн тээврийн үйлчилгээг сайжруулахад үзүүлж байгаа зарчмын том бодлогын асуудал гэж би хувьдаа ойлгож байгаа. Энийг сайтар сурталчлах асуудлыг Нийслэлийн Засаг даргын алба хийх ёстой. 


Хоёрдугаарт, энэ хөнгөлөлтийн хүрээнд нээлттэй шударга тендер зарлах ёстой. Энэ тендер төрийн өмчийн компани ч орж болно. Хувийн хэвшлүүдийг ч оруул. Гаднаас хөрөнгө оруулалттай компаниудыг ч татаж оруулах асуудлыг ч хийгээчээ. Ийм нөхцөл байдал, энэ бол жижигхэн хоёрхон өгүүлбэртэй тогтоол юм шиг мөртлөө цаанаа асар их эдийн засаг, нийгмийн асуудал хөндсөн том асуудал байна гэдгийг би Энхболд даргыг байгаа дээр зориуд хэлье гэж санаж байна.


Энэ бол Санхүү, эдийн засгийн яам оролцож ажиллах ёстой, Жигжид сайдын тухайд бол яахав дээ зайлуул энэний ч ажил биш, энийг бариад л хөөцөлдөөд зүтгээд байгаа юм. Тийм учраас энэ дээр онцгой анхаараачээ. Манай байнгын хорооны дарга Баяртсайхан байж байна, шаардлагатай бол би дахиад хэлэхэд Байнгын хороо хуралдаад энэ арга хэмжээг нь биш, арга хэмжээг хэрэгжүүлэх тодорхой заалттай тогтоолууд үүрэг, Засгийн газар Нийслэлийн Засаг даргад өгөх шаардлагатай юмаа гэж ингэж бодож байгаа юм. Баярлалаа.


Ж.Бямбадорж:
-Одоо санал хураалт явуулъя. Байнгын хорооны саналаар санал хураалт явуулна. Байнгын хороо хуулийн төслийг буцаах нь зүйтэй гэсэн санал өгсөн байна. Буцаах нь зүйтэй гэдгээр санал хураалт явуулъя.


Зөвшөөрсөн 3


Татгалзсан 46


Бүгд 49


93.9 хувийн саналаар хэлэлцэх нь зүйтэй гэж үзлээ. Энэ тогтоолын төслийг нэгэнт хэлэлцэхээр болсон учраас анхны хэлэлцүүлэг хийж оруулж ирэхийг Төсвийн байнгын хороонд даалгаад ингээд анхны хэлэлцүүлэгт шилжүүлье.


Дараачийн асуудалдаа оръё. Шүүхийн ерөнхий зөвлөлийн гишүүнийг томилох тухай асуудал хэлэлцэж эхлэе. Монгол Улсын Их Хурлын дарга Шүүхийн ерөнхий зөвлөлийн гишүүнд нэр дэвшүүлэх саналыг Улсын Их Хуралд оруулж байгаа. Монгол Улсын Их Хурлын 2002 оны 7-р сарын 4-ний өдөр Шүүхийн тухай хуулийг шинэчлэн баталсан бөгөөд шүүхийн ерөнхий зөвлөлийн бүрэлдэхүүнийг шинэчлэн бүрдүүлж байгаатай холбогдуулан Шүүхийн тухай хуулийн 61-р зүйлийн 61-ийн 5 дахь хэсэгт заасны дагуу Улсын Их Хурлын гишүүн Цэрэнхүүгийн Шаравдоржийг тус зөвлөлийн гишүүнээр томилуулахаар нэр дэвшүүлж байна гэсэн байна. 


Ингээд энэ асуудлыг хэлэлцэн шийдвэрлэж өгөхийг Улсын Их Хурлаас хүссэн байна. Улсын Их Хурлын дарга Төмөр-Очирын саналыг та бүхэнд танилцууллаа. Одоо ингээд Шүүхийн ерөнхий зөвлөлийн гишүүнийг томилох тухай саналын талаарх Хууль зүйн байнгын хорооны дүгнэлтийг Улсын Их Хурлын гишүүн Сугар танилцуулна.


Д.Сугар:
-Улсын Их Хурлын дэд дарга, эрхэм гишүүд ээ,


Шүүхийн тухай хуулийн 61-р зүйлийн 61.2, 61.5 дахь хэсэгт заасны дагуу Улсын Их Хурлын даргаас Хууль зүйн байнгын хороонд ирүүлсэн Улсын Их Хурлын гишүүн Цэрэнхүүгийн Шаравдоржийг Шүүхийн ерөнхий зөвлөлийн гишүүнд нэр дэвшүүлэх тухай саналыг тус байнгын хороо 2002 оны 10-р сарын 8-ны өдрийн хуралдаанаараа хэлэлцэхэд хуралдаанд оролцсон гишүүд уг саналыг 100 хувь дэмжиж Улсын Их Хурлын нэгдсэн хуралдаанд оруулан хэлэлцүүлэх нь зүйтэй гэж үзлээ.


Түнчлэн Улсын Их Хурлын 2000 оны 37-р тогтоолоор Шүүхийн ерөнхий зөвлөлийн гишүүнээр томилогдсон Улсын Их Хурлын гишүүн Цэрэндашийн Оюунбаатарыг Шүүхийн ерөнхий зөвлөлийн гишүүнээс чөлөөлөх асуудлыг Байнгын хороо дэмжсэн юм.


Шүүхийн ерөнхий зөвлөлийн гишүүнээс чөлөөлөх, гишүүнээр томилох тухай Улсын Их Хурлын тогтоолын төсөл, холбогдох материалыг та бүхэнд тараасан болно. 


Уг асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсан явдалд баярлалаа.


Ж.Бямбадорж:
-Баярлалаа. Байнгын хорооны дүгнэлтээс асуух юм гарч ирж байна. Улсын Их Хурлын дарга хэлэхдээ хуучин Шүүхийн ерөнхий зөвлөл одоо өөрчлөгдөж шинээр эмхлэн байгуулж байгаа учраас Шаравдорж гишүүнийг шүүхийн ерөнхий зөвлөлийн гишүүнээр томилъё гэсэн санал оруулсан байгаа. Гэтэл байнгын хороо дээр нь нэмээд Оюунбаатар гишүүнийг шүүхийн ерөнхий зөвлөлийн гишүүнээс чөлөөлье гэж орж ирсэн байна. Энэ ямар учиртай юм бэ? Намайг санахад хуучин ерөнхий зөвлөл угаасаа бүрэлдэхүүнээрээ хуулиар автоматаар зогсчихсон юм байна шүү дээ. Бусдуудыг ерөөсөө чөлөөлсөн практик гараагүй байна.


Тийм учраас заавал чөлөөлөх тогтоол гаргах гэдгийн учир юу вэ? Энийгээ хариулаач.


Д.Сугар:
-Ер нь бодлогын хувьд Улсын Их Хурлыг төлөөлж Шүүхийн ерөнхий зөвлөл бодлогын шийдвэр гаргах түвшинд илүү үр нөлөөтэй байх, тийм хүнийг томилъё гэж бодлогын хувьд зөвшилцсөн юм байна гэж би ойлгосон. Тэгээд энэ бодлогын хувьд зөвшилцсөн энэ зөвшилцлийг үндэслээд Улсын Их Хурлаас ийм санавл оруулж байна гэж бидэнд танилцуулсан. Энэ тухай гишүүн Оюунбаатартай ярилцсан. Оюунбаатар бол хувийн зүгээсээ хэрвээ бодлогын хувьд асуудал ингэж тавигдаж байгаа бол би татгалзах зүйлгүй гээд өөрөө байнгын хорооны хуралд саналаа өгөөд явсан. Өөр юм би мэдэхгүй.


Ж.Бямбадорж:
-Яагаад энэ асуултыг асуугаад байна гэхээр санал хураахад эхлээд чөлөөлж байж, чөлөөлсөн дээрээ хүн томилох асуудал яригдана шүү дээ. Тийм учраас би бол чөлөөлөх шаардлагагүй гэж бодож байна. Яагаад гэвэл өмнөх бүрэлдэхүүн хуулиар зогссон. Яагаад вэ гэхээр яг тэр зогссон үеэс нь эхлээд Улсын Их Хуралд Шүүхийн ерөнхий зөвлөлөөс бичиг ирсэн. Бид энийг хэлэлцэх боломж Улсын Их Хурлын чуулган нээгдсэн үед болно. Энэ үед нь хуучин манай гишүүн үүргээ гүйцэтгэж байх болно гэсэн бичгийг Улсын Их Хурлын дарга өгсөн юм.


Тэгээд тэр түр гүйцэтгэж байгаа, ингээд дуусч байгаа учраас чөлөөлөх шаардлагагүй гэж үзэж байна. Тэр бол автоматаар зогсоно. Ингээд санал хураалт явуулъя. Шүүхийн ерөнхий зөвлөлийн гишүүнийг томилох тухай тогтоолын төслийг. Эхлээд Шүүхийн ерөнхий зөвлөлийн гишүүнээр Шаравдоржийг томилъё гэсэн санал хураалт явуулъя.


Би хэлсэн шүү дээ. Улсын Их Хурлын даргын танилцуулганд байж байгаа шүү дээ. Бүрэн эрхийн хугацаа дуусч Улсын Их Хурал гишүүн оруулах шаардлагатай болсон гэж. 


Зөвшөөрсөн 48


Татгалзсан 4


Бүгд 52


92.3 хувийн саналаар Шаравдорж гишүүнийг Шүүхийн ерөнхий зөвлөлийн гишүүнээр томиллоо. Тогтоолын төслийг та бүхэнд уншиж танилцуулъя. 


Монгол Улсын Их Хурлын тогтоол. Шүүхийн ерөнхий зөвлөлийн гишүүнээс чөлөөлөх, гишүүнээр томилох тухай. Монгол Улсын Их Хурлын тухай хуулийн 36 дугаар зүйл, Шүүхийн тухай хуулийн 61 дүгээр зүйлийн 61.2, 61.5 дахь хэсэгт заасныг үндэслэн Монгол Улсын Их Хурлаас тогтоох нь:


Улсын Их Хурлын гишүүн Цэрэнхүүгийн Шаравдоржийг Шүүхийн ерөнхий зөвлөлийн гишүүнээр томилсугай гэсэн ийм нэг заалттай тогтоол байна. Энэ тогтоолыг батлая гэсэн санал хураалт явуулъя.


Зөвшөөрсөн 44


Татгалзсан 4


Бүгд 48


91.7 хувийн саналаар тогтоол батлагдлаа. Ингээд Улсын Их Хурлыг төлөөлж Шүүхийн ерөнхий зөвлөлд ажиллаж байсан Оюунбаатарт Улсын Их Хурал талархаж байгаагаа илэрхийлье. Шаравдорж гишүүн шүүхийн ерөнхий зөвлөлд амжилттай ажиллахыг хүсье.


Д.Сугар:
-Оюунбаатарыг чөлөөлүүлэх гээд зүтгээд байгаа юм биш. Байнгын хороогоор хэлэлцээд санал хураасан. Тэр саналыг ерөөсөө хэрэгсэхгүй болгох ямар процедур байдаг юм бэ нэгдүгээрт.


Хоёрдугаарт, хуулинд Улсын Их Хурлыг төлөөлсөн 2, 3 гишүүн байна гэсэн юм байхгүй шүү дээ, төлөөлсөн төлөөлөгч байна гэсэн байгаа, тэрнийг яаж зохицуулах вэ?


Ж.Бямбадорж:
-Би хэлж байна шүү дээ, нэг л хүнийг байлгахаар, өөрөөр хэлбэл хуучин Ерөнхий зөвлөлийн шүүгч бид нар хууль гаргаад өөрчилчихсөн шүү дээ. Тэр чинь хуулиараа энэ байгууллага чинь өөрөө хуулиар татан буугдчихлаа шүү дээ. Энэ бол хуулиар татан буугдаад үйл ажиллагаа нь аль эрт эхэлчихсэн. Ганцхан манай төлөөлөл яах юм бэ гэдэг асуудал, төлөөллөө ирүүлээч гэхээр зэрэг Улсын Их Хурлын дарга чуулганы чөлөөт цаг байсан учраас хуучин ерөнхий зөвлөлд байсан гишүүнийг шинээр томилогдох хүртэл үүргээ гүйцэтгэж байя гэсэн тийм санал ирүүлээд ингээд үүргээ гүйцэтгэж байсан юм. Ийм учиртай.


Дараачийн асуудал руу оръё. Зэвсэгт хүчний ерөнхий штабын даргыг Улсын Их Хуралтай зөвшилцөн томилох тухай Ерөнхийлөгчийн санал ирсэн байгаа. Энэ талаар Ерөнхийлөгчийн Тамгын газрын дарга Батхишиг танилцуулна.


Б.Батхишиг:
-Улсын Их Хурлын дэд дарга, эрхэм гишүүд ээ,


Монгол Улсын Ерөнхийлөгч, Зэвсэгт хүчний ерөнхий командлагч Багабанди Зэвсэгт хүчний жанжин штабын даргын албан тушаалд Цэвэгсүрэнгийн Тогоог томилох саналыг Монгол Улсын Ерөнхийлөгчийн тухай хуулийн 13-р зүйлийн 8 дахь хэсгийг үндэслэн зөвшилцөхөөр Улсын Их Хуралд өргөн мэдүүлснийг танилцуулж байна.


Цэвэгсүрэнгийн Тогоо 1954 онд Өвөрхангай аймгийн Сант сумын нутагт төрсөн. 48 настай. Цэргийн ерөнхий дээд сургууль, Төрийн захиргааны институт, хуучин нэрээр ЗХУ-д Цэрэг улс төрийн академи, Голланд улсад удирдлагын дээд дамжаа, АНУ-д Батлан хамгаалах нөөцийн удирдлагын дамжаа, Харвардын их сургуулийн үндэсний болон олон улсын аюулгүй байдлын дамжааг тус тус дүүргэсэн, цэргийн дээд боловсролтой, хурандаа цолтой, бэлтгэл офицер, цэрэг улс төрийн ажилтан, түүх, нийгмийн ухааны багшийн мэргэжилтэй. Цэргийн мэргэжлийн шаталсан сургалтын агуулга арга зүй сэдвээр сурган хүмүүжүүлэх ухааны дэд докторын зэрэг хамгаалсан, дэд профессор, орос, англи хэлний зохих мэдлэгтэй.


Улсад 30 жил, үүнээс цэргийн байгууллагад 27 жил алба хаахдаа цэргийн ангид салбарын захирагчийн улс төрийн орлогч, ангийн захирагчийн улс төрийн орлогч, цэргийн нэгдсэн дээд сургуулийн улс төрийн хэлтсийн орлогч дарга, нэгтгэлийн улс төрийн хэлтсийн дарга, Монголын Ардын армийн улс төрийн газарт ахлах зохион байгуулагч, даргын туслах, Цэргийн их сургуулийн дэд захирал, Стратегийн судалгааны хүрээлэнд эрдэм шинжилгээний ажилтан, Стратеги сэтгүүлийн нарийн бичгийн дарга зэрэг албыг хашиж ирсэн байна.


2000 оны 8-р сараас Батлан хамгаалахын дэд сайдаар ажиллаж байна. Цэвэгсүрэнгийн Тогоогийн цэргийн хэргийн боловсрол, цэргийн байгууллагад олон жил ажилласан туршлага, удирдан зохион байгуулах чадварыг харгалзан Зэвсэгт хүчний жанжин штабын даргын албан тушаалд томилох Монгол Улсын Ерөнхийлөгчийн саналыг хэлэлцэн зөвшилцөж өгөхийг хүсье. Анхаарч болгоосонд баярлалаа.


Ж.Бямбадорж:
-Батхишиг даргад баярлалаа. Энэ нэг зүйлийг гишүүдэд анхааруулахад Зэвсэгт хүчний тухай хуулинд шинээр орсон заалт байгаа. Тийм учраас дэгэнд яг энэ асуудал нарийн тусгагдаагүй байна. Тэгээд бид яг зөрчилдсөн гэдгийг Үндсэн хуулийн болон бусад хуулийн заалтаар гадаад оронд суух дипломат төлөөлөгчдийн газрын тэргүүнийг яаж зөвшилцдөг вэ яг л тэр процедураар хэлэлцэх нь зүйтэй. Тийм учраас зөвшилцөхөөр оруулж ирж байгаа хүнээс болон Ерөнхийлөгчийн Тамгын газрын даргаас асуух асуулттай хүн байна уу? Тогтох гишүүн асуултаа асууя.


Н.Тогтох:
-Түрүүчийн хүн нь ямар шалтгаанаар ажлаа өгөх болсон юм бол гэдгийг л асуух гэсэн юм.


Ж.Бямбадорж:
-Энэнтэй тодруулаад яахад чөлөөлөхөд бол зөвшилцдөггүй юм байна тийм үү? 


Б.Батхишиг:
-Генерал Дашзэвэг гуай өөр ажилд шилжих саналтай байгаа юм байна лээ. Тэр ажлыг нь энэ асуудал шийдмэгц өгөх юм билээ.


Ж.Бямбадорж:
- Энэ асуудлаарх Аюулгүй байдал, гадаад бодлогын байнгын хорооны дүгнэлтийг Улсын Их Хурлын гишүүн Гаваа танилцуулна.


Р.Гаваа:
-Улсын Их Хурлын дэд дарга, эрхэм гишүүд ээ,


Монгол Улсын Ерөнхийлөгчийн тухай хуулийн 13 дугаар зүйлийн 8 дахь хэсгийг үндэслэн Монгол Улсын Ерөнхийлөгч Зэвсэгт хүчний жанжин штабын даргын албан тушаалд Цэвэгсүрэнгийн Тогоог томилох саналыг зөвшилцөхөөр Улсын Их Хуралд 2002 оны 10-р сарын 7-ны өдөр ирүүлснийг Аюулгүй байдал, гадаад бодлогын байнгын хороо 2002 оны 10-р сарын 8-ны өдрийн хуралдаанаараа хэлэлцээд дараахь дүгнэлтийг УИХ-ын нэгдсэн хуралдаанд оруулж байна. 

 
Зэвсэгт хүчний жанжин штабын даргын албан тушаалд Цэвэгсүрэнгийн Тогоог томилох тухай Монгол Улсын Ерөнхийлөгчийн саналыг Байнгын хорооны хуралдаанд оролцсон гишүүд 100 хувийн саналаар дэмжиж УИХ-ын нэгдсэн хуралдаанаар хэлэлцүүлэн зөвшөөрөх нь зүйтэй гэж үзлээ.


Уг асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.


Ж.Бямбадорж:
-Санал хураалт явуулъя. Монгол Улсын Ерөнхийлөгчөөс Зэвсэгт хүчний ерөнхий штабын даргаар Цэвэгсүрэнгийн Тогоог томилох саналыг зөвшилцөхөөр оруулж ирсэн. Энэ саналыг дэмжье гэсэн санал хураалт явуулъя. 


Зөвшөөрсөн  45


Татгалзсан 1


Бүгд 46


97.8 хувийн саналаар Монгол Улсын Ерөнхийлөгчийн саналыг дэмжлээ.


Монгол Улсын Ерөнхийлөгчийн зарлигаар Зэвсэгт хүчний ерөнхий штабын даргаар томилогдох ёстой. Нэгэнт Ерөнхийлөгч энэ талаар санаачилга гаргаж Улсын Их Хурал энэ өндөр хувиар дэмжсэн учраас Тогоо дэд сайд маань ерөнхий штабын дарга болох нь тодорхой. Ингээд таны цаашдын ажилд улам их амжилт Улсын Их Хурал хүсч байна. (алга ташив)


Дараачийн асуудалдаа оръё. Даацын тэмдэглэгээний тухай олон улсын конвенцид нэгдэн орох тухай, Далайд газрын тос тээвэрлэгч хөлөг онгоцноос далайд учруулсан хохиролын талаар хүлээх иргэний хариуцлагын тухай олон улсын конвенцид нэгдэн орох тухай хуулийн төслийг хэлэлцэж эхлэе.


Хуулийн төслийн талаар хууль санаачлагчийн илтгэлийг сонсоё. Илтгэлийг Засгийн газрын гишүүн, Дэд бүтцийн сайд Жигжид танилцуулна.


Б.Жигжид:
-Улсын Их Хурлын эрхэм дарга, эрхэм гишүүд ээ,


Засгийн газар далай ашиглахтай холбогдуулан эхний ээлжинд Монгол Улсын далбааг түрээслүүлэх, цаашид далайн тээвэртэй болох арга хэмжээг үе шаттай хэрэгжүүлэхээр ажиллаж байна. Энэ чиглэлээр Дэд бүтцийн яам, Монгол Улсын төрийн далбааг мандуулах, хөлөг онгоцыг бүртгэх үйл ажиллагааг хамтран хийх, гадаадын хоёр компанитай урьдчилан хэлэлцээр хийгээд байна. 


Далайн эрх зүйн тухай Нэгдсэн Үндэстний Байгууллагын конвенц, эрэг бүхий буюу далайд гарцтай эсэхийг үл харгалзан улс бүр өөрийн далбаатай хөлөг онгоцоор их далайд зорчих эрхтэй гэж заасан бөгөөд далайн тээврийн үйл ажиллагаа явуулах хүсэлт гаргасан байгууллага, хувь хүний хөлөг онгоцыг бүртгэн, улсынхаа төрийн далбаан дор аялуулах эрх олгоход тодорхой конвенцид нэгдэн орсон байх шаардлагыг Олон улсын далайн байгууллага тавьдаг байна.


Өнгөрсөн оны намрын чуулганаар Олон улсын далайн байгууллагын 5 конвенцийг Улсын Их Хурлаар соёрхон батлуулаад байгаа бөгөөд одоо 1966 оны Даацийн тэмдэглэгээний тухай, 1969 оны Газрын тос тээвэрлэгч хөлөг онгоцыг бохирдлоос учруулсан хохиролын талаар хүлээх иргэний хариуцлагын тухай олон улсын конвенциудад нэгдэн орох шаардлагатай байгаа юм.


Одоогоор Олон улсын далайн байгууллагаас 50 гаруй конвенц батлан эдгээрийг далайн тээвэр эрхэлж байгаа орнууд хүлээн зөвшөөрч, нэгдэн орж, хэрэгжүүлж байгаа бөгөөд Монгол Улс дээрх хоёр конвенцид нэгдэн орсноор Монгол Улсын төрийн далбаатай хөлөг онгоц далайд олон улсын аялал хийх эрх нээгдэж, далайн тээврийг хөгжүүлэхэд чухал алхам болно гэж үзэж байна.


1966 оны Даацийн тэмдэглэгээний тухай, 1969 оны Газрын тос тээвэрлэгч хөлөг онгоцыг бохирдлоос учруулсан хохиролын талаар хүлээх иргэний хариуцлагын тухай олон улсын конвенциудад нэгдэн орох асуудлыг энэ 9-р сард Гадаад бодлого, аюулгүй байдлын байнгын хороогоор хэлэлцэн зөвшилцөөд өнөөдөр Монгол Улсын Их Хуралд оруулж байна.


Иймд конвенциудыг хэлэлцэн зохих шийдвэр гаргаж өгөхийг хүсье. Анхаарал тавьсанд баярлалаа.


Ж.Бямбадорж:
-Илтгэлтэй холбогдуулж асуух асуулттай гишүүд нэрээ ирүүлнэ үү.


С.Дулам:
-Энэ чинь өнгөрсөн онд 5 конвенцид нэгдчихээд байж байгаа, одоо 2 конвенцид нэгдэх юм байна, цаана нь дахиад энэ чинь бас 47 конвенц зогсож байгаа юм байна шүү дээ. Тэгэхээр зэрэг энэ 2-т нэгдэхээр зэрэг энэ эрх нээгдчих учиртай гэж би ойлгоод энэ танилцуулгад тэгж гараад байдаг. Цаанаа дахиад 47 конвенц гэдэг нь бид нар үзэмжээрээ нэгдэх ёстой юмуу, яах ёстой юм, энэ эрхтэй шууд холбоотой дахин өөр конвенциуд гарч ирэх үү, үгүй юу? Энэнтэй сайн холбоогүй байж магадгүй. Гэхдээ энэ манай ганц цэнгэг устай Хөвсгөл далай чинь явдаг онгоц маань бас тос юмаа, шатахуунаа цувруулж нэлээн бохирлодог сураг байдаг шүү дээ. Тэр маань энэ юманд хамаарах уу?


Ж.Бямбадорж:
-Ажлын хэсгийн танилцуулъя. Дэд бүтцийн яамны Зам тээвэр, мэдээлэл, холбоо, аялал жуулчлалын бодлого зохицуулалтын газрын дарга Сэрээтэр, Дэд бүтцийн яамны Зам тээвэр, мэдээлэл, холбоо, аялал жуулчлалын бодлого зохицуулалтын газрын мэргэжилтэн Жаргалсайхан, Автотээврийн газрын орлогч дарга Содов, Автотээврийн газрын дэд дарга Зориг.


Б.Жигжид:
-Нэгдүгээр асуудлын хувьд энэ 7 конвенцид нэгдээд орчих юм бол ямар ч байсан далбаагаа мандуулах ийм болзлыг хангаж байгаа юм. Одоо энэ 2 конвенцид ороод тэгээд түрүүчийн миний ярьж байсан 2 компанитайгаа гэрээ хийж байгаад нэгийг нь сонгоод ингээд бүртгэж эхлэх ийм бололцоо нээгдэж байгаа хэрэг.


Цаашдаа далайн баялагийг ашиглах, өөрөө далайн тээвэрт явах байдал юмуу, ийм асуудал гараад ирэх юм бол ер нь тийм хандлага байгаа, тэгэх юм бол дараа дараачийн конвенциудад нь элсэх шаардлага гарна. Тодорхой чиглэлдээ хамаарагдах. Өөрөөр хэлбэл 40-өөд конвенциос хэдэд нь юм элсэх шаардлага гаргаж байгаа.


Хөвсгөлийн нуураар тээврийн усан тээврийн хэрэгсэл явахтай холбогдсон бол энэ олон улсын конвенциор зохицуулагддаггүй. Энэ бол дотоодынхоо стандарт, дүрэм, журам, хяналтаар шийдвэрлэгдэх ийм журам байгаа юм. Энүүгээр бас дүрэм, журам байдаг юм байна лээ. 

 
П.Жасрай:
-Би танин мэдэхүйн 2-хон зүйл асуух гэсэн юм. Нэгдүгээрт саналаа хэлээд байгаа хоёр компанийг нэрлэж болох уу?


Хоёрдугаарт,сүүлийн үед далайн тээврийн дотор шатахууны тээвэрлэлт, нефть бүтээгдэхүүний тээвэрлэлт нэлээн жаахан явдалтай болоод байх шиг байх юм. Экологийн талаасаа. Тэгэхээр хэрэв манай тугийг дээрээ хатгачихсан. Нефть тээвэрлэж явсан онгоц ямар нэг байдлаар дэлбэрэлтэнд ороход далай бохирдуулахад хүрвэл тээвэрлэж явсан компани нь хариуцдаг байна уу хохиролыг? Тугаа мандуулахыг зөвшөөрсөн улс хариуцдаг байна уу? Иргэний гэдгийг аж ахуйн нэгжийн утгаар ойлгож байна уу энэ конвенцид? Аль эсвэл эрх авсан улс гэсэн ойлголтоор хэрэглэж байна уу?


Б.Жигжид:
-Хоёр компани нэг нь италийн компани Samershipn гэдэг компани байгаа. Нөгөөдөх нь Сингапурын Maritime China гэдэг ийм хоёр компани байгаа. Яахав бид бол хэлэлцээрээ хийчихсэн. Одоо ингээд сонголт хийж Засгийн гзараас эрх авна. Энд бас мэдээлэл өгчихөд Италийн компани бол Италид байх офисийн зардал, бусад юмнуудаа өөрсдөө даагаараа цалин хөлсөө гээд ингээд байгаа. Тэр бол хүчрэхээргүй асуудал болж байгаа.


Харин Сингапурынх бол бүх зардлыг чинь бид хариуцъя гэсэн ийм байдалтай байж байгаа. Олон улсын далайн байгууллагаас бид бас асууж байгаа. Энэний аль нь сонговол дээр вэ гэж. Ойрын үед хариу өгөх байх гэж бодож байгаа.


Хоёрдахь асуудлын хувьд ер нь Монголын далбаа мандуулж яваа онгоц ямар нэгэн хэмжээгээр эвдрэх, гэмтэх, далайн орчныг бохирдуулах ч байдаг юмуу, осол аюул гарах юм бол Монгол Улсад ямар нэгэн хариуцлага байхгүй, цаадах эзэмшигч компаний хариуцлагад тохогддог, хариуцлаг хүлээдэг ийм зарчмын журамтай юм байна лээ. Тийм учраас манай Засгийн газар, Монголын талаас хариуцлага хүлээх юм байхгүй.


Ж.Бямбадорж:
-Монгол тал хариуцахгүй юм бол тэгвэл энд элсэхийн хэрэг юу байгаа юм бэ? Хариуцлага нь хуулиар бид энд орж. Миний ойлгож байгаагаар Монгол Улс хариуцахын тулд л энэ хариуцлагын тухай энэ конвенцид нэгдэн ороод байгаа юм биш үү? Манай гишүүд уншсан байх. Би уншаагүй. 


Б.Жигжид:
-Далбаа мандуулах бол бид ерөнхийдөө мандуулснаас ашиг орлого олно гэсэн ийм зүйл шүү дээ.


Хоёрдугаарт, нэгэнт Монгол Улс энэ конвенцид нэгдэн орж далбаагаа мандуулна, тэрнээс нааш далбаа мандуулах юм байхгүй. Энэ утгаар нь бид энэ конвенцид орж байгаа. Хариуцлагын хувьд цаад айл хариуцна. Хэрэв бид хариуцна гэвэл бид ороход үнэхээр амаргүй л болох байх л даа. Дараа дараачийн хохиролыг даахад хэцүү.


Тийм учраас ерөөсөө далбаагаа мандуулахын тулд ийм конвенцид ороод орсоны үрээр далбаагаа мандуулаад, Монгол Улс ашиг олно. Өөрөөр хэлбэл хариуцлагын тухай тогтолцооны хувьд цаадах эзэмшигчид хариуцна гэсэн олон улсын журам, дүрэм ийм байгаа. Энэ нь бидэнд их ашигтай зүйл л дээ.


Ж.Бямбадорж:
-Гадаад бодлого, аюулгүй байдлын байнгын хорооны дүгнэлтийг Улсын Их Хурлын гишүүн Амарсайхан танилцуулна.


Р.Амарсайхан:
-Улсын Их Хурлын дэд дарга, эрхэм гишүүд ээ,


Монгол Улсын Засгийн газраас 2002 оны 6-р сарын 28-ны өдөр өргөн мэдүүлсэн 1972 оны Далайн тэмдэглэгээний тухай, Даацын тэмдэглэгээний тухай, 1969 оны Далайд газрын тос тээвэрлэгч хөлөг онгоцноос далайд учруулсан хохиролын талаар хүлээх иргэний хариуцлагын тухай олон улсын конвенцид нэгдэн орох тухай хуулийн тслийг Аюулгүй байдал, гадаад бодлогын байнгын хороо 2002 оны 9-р сарын 25-ны өдрийн хуралдаанаараа хэлэлцээд дараахь дүгнэлтийг Улсын Их Хурлын нэгдсэн хуралдаанд оруулж байна.


Монгол Улсын Засгийн газрын үйл ажиллагааны хөтөлбөрт тусгагдсан Далай ашиглах тухай Монгол Улсын хууль, түүнийг хэрэгжүүлэх арга хэмжээний төлөвлөгөөнд олон улсын далайн байгууллагаас гаргасан гол гол конвенциудад нэгдэн орох асуудлыг шийдвэрлэхээр заасны дагуу олон улсын далайн байгууллагаас баталсан энэхүү 2 конвенцид Монгол Улс нэгдэн орох шаардлагатай бөгөөд уг конвенцид нэгдэн орсноор далайн тээврийг хөгжүүлэхэд чухал алхам болох төдийгүй, олон улсын тавцанд манай орны нэр хүндийг өсгөх ач холбогдолтой юм.


Олон улсын далайн байгууллагаас баталсан дээрх  олон улсын конвенцид нэгдэн орох тухай асуудлыг байнгын хорооны хуралдаанд оролцсон гишүүд 100 хувийн саналаар дэмжиж, хуулийн төслийг Улсын Их Хурлын нэгдсэн хуралдаанд хэлэлцүүлэн анхны хэлэлцүүлгээр нь соёрхон батлах нь зүйтэй гэж үзсэн юм.


Уг асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.


Ж.Бямбадорж:
-Амарсайхан гишүүнд баярлалаа. Одоо хуулийн төслийн талаар хэлэлцэх эсэхийг тус бүрд нь санал хураалт явуулъя. Байнгын хорооны саналаар Далайд даацын тэмдэглэгээний тухай олон улсын конвенцид нэгдэн орох тухай хуулийн төслийг хэлэлцэх нь зүйтэй гэсэн томъёоллоор санал хураалт явуулъя.


Зөвшөөрсөн 34


Татгалзсан 7


Бүгд 41


82.9 хувийн саналаар санал дэмжигдлээ. 


Байнгын хорооны саналаар Даацын тэмдэглэгээний тухай олон улсын конвенцид нэгдэн орох тухай хуулийн төслийг анхны хэлэлцүүлгээр нь баталж болох юмаа гэсэн санал хураалт явуулъя. 


Зөвшөөрсөн 34


Татгалзсан 7


Бүгд 41


82.9 хувийн саналаар анхны хэлэлцүүлгээр батлая гэсэн горимыг дэмжлээ.


Энэ хуулийн төслийг батлая гэсэн санал хураалт явуулъя.


Зөвшөөрсөн 37


Татгалзсан 3


Бүгд 40


92.5 хувийн саналаар хуулийн төслийг баталлаа.


Дараачийн хууль. Далайд газрын тос тээвэрлэгч хөлөг онгоцноос далайд учруулсан хохиролын талаар хүлээх иргэний хариуцлагын тухай олон улсын конвенцид нэгдэн орох тухай хуулийн төслийг хэлэлцэх нь зүйтэй гэсэн санал хураалт явуулъя.


Зөвшөөрсөн 35


Татгалзсан 4


Бүгд 39


89.7 хувийн саналаар хэлэлцэх нь зүйтэй гэж үзлээ.


Байнгын хорооны саналаар анхны хэлэлцүүлгээр нь батлая гэсэн горимыг дэмжье гэсэн санал хураалт явуулъя.


Зөвшөөрсөн 31


Татгалзсан 8


Бүгд 39


79.5 хувийн саналаар дэмжигдлээ. 


Хуулийн батлая гэсэн санал хураалт явуулъя.


Зөвшөөрсөн 32


Татгалзсан 7


Бүгд 39


82.1 хувийн саналаар хуулийн төсөл батлагдлаа. Ажлын хэсгийнхэнд баярлалаа.


Дараачийн асуудалдаа оръё. Консулын дүрмийг шинэчлэн батлах тухай Улсын Их Хурлын тогтоолын төслийн анхны хэлэлцүүлгийг явуулъя. 


Консулын дүрмийг шинэчлэн батлах тухай УИХ-ын тогтоолын төслийн талаарх Аюулгүй байдал, гадаад бодлогын байнгын хорооны дүгнэлтийг УИХ-ын гишүүн Д.Дэмбэрэлцэрэн танилцуулна. 


Д.Дэмбэрэлцэрэн:
-Улсын Их Хурлын дэд дарга, эрхэм гишүүд ээ,


Монгол Улсын Засгийн газраас 2002 оны 6-р сарын 28-ны өдөр өргөн мэдүүлсэн Консулын дүрмийг шинэчлэн батлах тухай УИХ-ын тогтоолын төслийг УИХ-ын чуулганы нэгдсэн хуралдаанаар 2002 оны 10-р сарын 4-ний өдөр хэлэлцэж, төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлсэн юм.


Тус байнгын хороо 2002 оны 10-р сарын 8-ны өдрийн хуралдаанаар Консулын дүрмийн төслийг УИХ-ын нэгдсэн хуралдаанд анхны хэлэлцүүлэгт оруулах тухай асуудлыг хэлэлцлээ. 


Консулын дүрмийг шинэчлэн батлах тухай УИХ-ын тогтоолын төслийг хэлэлцэх эсэх асуудлыг шийдвэрлэх үед Байнгын хорооны болон УИХ-ын нэгдсэн хуралдаан дээр гишүүдийн гаргасан саналыг төсөлд тусган хэлэлцсэн болно.


Улсын Их Хурлын нэгдсэн хуралдаан дээр зарим гишүүд уг төслийг хууль болгон батлах шаардлагатай гэсэн саналыг гаргаж байсны дагуу санал хураалт явуулахад Байнгын хорооны хуралдаанд оролцсон гишүүүд 100 хувийн саналаар Консулын дүрмийг УИХ-ын тогтоолоор батлах нь зүйтэй гэж үзлээ.


Консулын дүрмийн төслийг анхны хэлэлцүүлэгт бэлтгэх явцад Байнгын хорооны гишүүдийн гаргасан саналын дагуу төсөлд дараахь нэмэлт, өөрчлөлт оруулах саналыг оруулж байна.


1.Монгол Улс суугаа улсын хооронд байгуулсан олон улсын гэрээ болон тэдгээрийн нэгдэн орсон олон улсын гэрээ гэснийг Монгол Улсын олон улсын гэж тохиолдол бүрт нийцүүлэн өөрчлөх.


2.Төслийн 1-р зүйлийг Монгол Улсын консулын алба нь дипломат албаны бүрэлдэхүүн хэсэг бөгөөд хилийн чанадад Монгол Улс, түүний иргэд, хуулийн этгээдийн эрх, хууль ёсны ашиг сонирхлыг хамгаалах үүрэгтэй байгууллага мөн. 


Консулын алба нь Монгол Улсаас гадаад улстай найрсаг харилцааг хөгжүүлэх, худалдаа, эдийн засаг, шинжлэх ухаан, технологи, соёл хүмүүнлэгийн харилцаа, аялал, жуулчлалыг өргөтгөхөд тус дэмжлэг үзүүлнэ. 


Консулын алба нь консулын харилцааны асуудлаар Монгол Улсын олон улсын гэрээг хэрэгжүүлж, тэдгээрийн биелэлтэд хяналт тавьж ажиллана гэж өөрчлөн найруулах.


3.Төслийн 3-р зүйлийг консулын алба нь үйл ажиллагаандаа Монгол Улсын Үндсэн хууль, дипломат албаны тухай хууль, хууль тогтоомжийн бусад акт, энэхүү дүрэм болон Монгол Улсын олон улсын гэрээг мөрдөж, олон улсын зан заншлын хэм хэмжээг хүндэтгэнэ.


Монгол Улсын олон улсын гэрээнд Монгол Улсын хуульд зааснаас өөрөөр заасан бол олон улсын гэрээг дагаж мөрдөнө гэж өөрчлөн найруулах.


4.Төслийн 9-р зүйлийг консулын алба нь тогтоосон загварын дагуу үйлдсэн тамга хэрэглэнэ гэж өөрчлөн найруулах.


5.Төслийн 11-р зүйлийг консулын байгууллага нь Монгол Улсын төрийн далбааг консулын байгууллага байрлаж буй албан байр, албан уналгадаа мандуулж, консулын байгууллагын тэргүүний албан тасалгаанд байрлуулна гэж найруулах.


6.Төслийн 15-р зүйлийн хэмээх бүрэн эрхийн үнэмлэх гэснийг хасах


7.Төслийн 19-р зүйлийн бүх асуудлаар гэсний дараа тухайн улсын төр засгийн болон гэж нэмэх


8.Төслийн 1, 22, 28-р зүйлийн ашиг сонирхол гэснийг хууль ёсны ашиг сонирхол гэж тохиолдол бүрт нийцүүлэн өөрчлөх


9.Төслийн 22-р зүйлийг консулын суугаа улсын хууль тогтоомж, Монгол Улсын олон улсын гэрээг мөрдөж, олон улсын зан заншлын хэм хэмжээг хүндэтгэн Монгол Улсын иргэн, хуулийн этгээд эрх ашиг сонирхлоо хамгаалахад нь дэмжлэг үзүүлэх үүрэгтэй гэж өөрчлөн найруулах.


10.Төслийн 26-р зүйлийг консул Монгол Улсын иргэдэд суугаа улсын хууль тогтоомж, тухайн улсын зан заншлыг тайлбарлан таниулна. Монгол Улсын иргэд тэдний зорчих, шилжин суурьшихтай холбогдуулан консулын гаргасан шийдвэрийг заавал биелүүлнэ гэж өөрчлөн найруулах.


11.Төслийн 27-р зүйлийн Монголын гэсний дараа худалдаа эдийн засаг гэж нэмэх.


12.Төслийн 29-р зүйлийн 18 нас хүрсэн гэснийг цэргийн насны гэж өөрчлөн


13.Төслийн 30-р зүйлийн Монгол Улсын шүүхийн буюу мөрдөн байцаах байгууллагаас гэснийг Монгол Улсын шүүх, хууль хяналтын байгууллагаас гэж өөрчлөх зэрэг болно.


Уг тогтоолын төслийн талаар санал хураалгах зарчмын зөрүүтэй саналын томъёоллыг та бүхэнд тараасан байгаа.


Улсын Их Хурлын эрхэм гишүүд ээ, Консулын дүрмийг шинэчлэн батлах тухай Улсын Их Хурлын тогтоолын төслийг анхны хэлэлцүүлэгт бэлтгэх, тус байнгын хорооны гаргасан дүгнэлт болон төслийн талаарх зарчмын зөрүүтэй саналын томъёоллыг шийдвэрлэж өгөхийг хүсье. Анхаарал тавьсанд баярлалаа.


Ж.Бямбадорж:
-Зарчмын зөрүүтэй саналаар санал хураалт явуулъя. 


1-р саналаар санал хураах шаардлага байхгүй. Нэгэнт Байнгын хороо мэргэжлийн хүмүүстэй яриад хууль болгох шаардлагагүй гэж үзсэн тохиолдолд би энэ саналыг гаргасан юм. Энэ дээр санал хураахгүй. Энэ чигээрээ яваг.


Ирц хүрэхгүй байна. Гишүүдийг оруулж ирье. Өнөөдөр нэлээн санал хураалттай байгаа шүү. Тийм учраас ирцийг байнга бүрдүүлж бай.


Д.Мөрөн:
-Ирц бүрдтэл асуулт асууж байж болох уу? Консулын алба нь Монгол Улсаас гадаад улстай найрсаг харилцаа хөгжүүлэх, худалдаа, эдийн засаг, шинжлэх ухаан, технологи, соёл, хүмүүнлэгийн харилцаа, аялал жуулчлалыг өргөтгөхөд тус дэмжлэг үзүүлнэ гэсэн байгаа юм. Хүмүүнлэгийн туслалцаа гэдэг дээр юуг ойлгож байна. Энийг тайлбарлаж өгөхгүй юу. Улаан загалмайн нийгэмлэгээр гэдэг юмуу, зуд турхайн болсон үед гадаадын улсуудын туслалцаа хүсэх гэдэг юмуу, аль эсвэл хүмүүнлэгийн харилцаа гэдэг дээр Монгол Улсын иргэдийн эрх ашиг хохирсон тохиолдолд туслалцаа үзүүлнэ гэж ойлгож болох уу? Энийг тайлбарлаж өгөхгүй юу? Хүмүүнлэгийн харилцаа гэчихсэн байгаа юм.


Г.Сэсээр:
-Хүмүүнлэгийн харилцаа гэдэгт хүмүүнлэгийн харилцаа гэдэг үг яг шууд хүмүүнлэгийн харилцаа гэдэг утгаар нь ойлгож хэрэглэж байгаа. Монгол Улсын иргэдийн эрх ашиг, албан ёсны хууль ёсны эрх ашгийг хамгаалах тухай асуудал өөр заалтан дээр байгаа.


2-р санал. 22, 52, 53-р зүйлийн “Монгол Улс суугаа улсын хооронд байгуулсан олон улсын гэрээ болон тэдгээрийн нэгдэн орсон олон улсын гэрээ”, 30-р зүйлийн “олон улсын гэрээ”, 57-р зүйлийн “Монгол Улс оролцсон олон улсын гэрээ” гэснийг “Монгол Улсын олон улсын гэрээ” гэж  өөрчлөх Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 36

 
Татгалзсан 6


Бүгд 42


85.7 хувийн саналаар санал дэмжигдлээ.


3-р санал. Төслийн 1-р зүйлийг дараахь байдлаар өөрчлөн найруулах. “Монгол Улсын консулын алба нь дипломат албаны бүрэлдэхүүн хэсэг бөгөөд хилийн чанадад Монгол Улс, түүний иргэд, хуулийн этгээдийн эрх, хууль ёсны ашиг сонирхлыг хамгаалах үүрэгтэй байгууллага мөн. 


Консулын алба нь Монгол Улсаас гадаад улстай найрсаг харилцааг хөгжүүлэх, худалдаа, эдийн засаг, шинжлэх ухаан, технологи, соёл хүмүүнлэгийн харилцаа, аялал, жуулчлалыг өргөтгөхөд тус дэмжлэг үзүүлнэ. 


Консулын алба нь консулын харилцааны асуудлаар Монгол Улсын олон улсын гэрээг хэрэгжүүлж, тэдгээрийн биелэлтэд хяналт тавьж ажиллана” гэж өөрчлөх Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 34


Татгалзсан 8


Бүгд 42


81.0 хувийн саналаар санал дэмжигдлээ.


4-р санал. Төслийн 3-р зүйлийг дараахь байдлаар өөрчлөн найруулах. “Гуравдугаар зүйл. Консулын алба нь үйл ажиллагаандаа Монгол Улсын Үндсэн хууль, дипломат албаны тухай хууль, бусад хууль тогтоомж, энэхүү дүрэм болон Монгол Улсын олон улсын гэрээг мөрдөж, олон улсын зан заншлын хэм хэмжээг хүндэтгэнэ.


Монгол Улсын олон улсын гэрээнд Монгол Улсын хуульд зааснаас өөрөөр заасан бол олон улсын гэрээг дагаж мөрдөнө” Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 35


Татгалзсан 7


Бүгд 42


83.3 хувийн саналаар санал дэмжигдлээ.


5-р санал. Төслийн 9-р зүйлийг дараахь байдлаар найруулах “Есдүгээр зүйл. Консулын алба нь тогтоосон загварын дагуу үйлдсэн тамга хэрэглэнэ”. Энэ саналыг дэмжье гэдгээр санал хураалт явуулъя.


Зөвшөөрсөн 30


Татгалзсан 12


Бүгд 42


71.4 хувийн саналаар санал дэмжигдлээ.

 
6-р санал. Төслийн 11-р зүйлийг дараахь байдлаар өөрчлөн найруулах. “Арваннэгдүгээр зүйл. Консулын байгууллага нь Монгол Улсын төрийн далбааг консулын байгууллага байрлаж буй албан байр, албан уналгадаа мандуулж, консулын байгууллагын тэргүүний албан тасалгаанд байрлуулна” Аюулгүй байдал, гадаад бодлогын байнгын хорооны санал байна. 


Нэг асуулт байна. Энэ бол тогтоолоор батлагдаж байгаа дүрэм. Төрийн бэлгэ тэмдэг, түүнийг дээдлэн хэрэглэх журмын тухай хууль бий. Тэр хуульд ороогүй бол энд орж болохгүй. Байгаа бол энд бичих шаардлагагүй. Хуулинд байгаа бол энийг бичих шаардлагагүй. Төрийн бэлгэ тэмдгийн тухай хууль бол яг яс заагаад өгчихдөг шүү дээ. Тэрэн дээр дэлгэрүүлэх тухай заалт байхгүй. Энийг санал хураалт явуулъя. Төрийн бэлгэ тэмдгийн хуулийн дагуу хэрэглэнэ гээд биччихмээр байна. Тийм байдлаар найруулаад энэ саналыг дэмжье гэсэн санал хураалт явуулъя. Найруулгыг тийм байдлаар өөрчлөхөөр боллоо шүү.


Зөвшөөрсөн 33


Татгалзсан 9


Бүгд 42


78.6 хувийн саналаар санал дэмжигдлээ.


7-р санал. Төслийн 15-р зүйлийн ”хэмээх бүрэн эрхийн үнэмлэх” гэснийг хасах. Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 34


Татгалзсан 8


Бүгд 42


81.0 хувийн саналаар санал дэмжигдлээ.


Өнөөдрийн Улсын Их Хурлын хуралдааныг Улсын Их Хурлын гишүүн агсан Санжаасүрэнгийн Зоригийн нэрэмжит Санко менежментийн дээд сургуулийн оюутнууд үзэж сонирхож байна. Оюутнуудад сурлага, хөдөлмөрийн амжилт хүсье. (алга ташив)


8-р санал. Төслийн 19-р зүйлийн “бүх асуудлаар” гэсний дараа “тухайн улсын төр засгийн болон” гэж нэмэх. Аюулгүй байдал, гадаад бодлогын байнгын хорооны санал байна. 


Төр засгийн гэдэг үг уг нь хуулинд албан ёсны хэллэг биш шүү дээ. Үндсэн хуулийн хэллэг бол засаг төрийн гэж байгаа. Засаг төрийн төлөөлөгч гэж. Тэр үгээр нь хэлэх нь зүйтэй байхаа гэж бодож байна. Засаг төрийн гэж өөрчлөе. Үндсэн хуулийн хэллэгээрээ. Төр гэдэг чинь парламент биш шүү дээ. Зүгээр яриандаа тэгж хэлдэг болохоос биш тийм биш шүү дээ. Төр гэдэг бол төрийн бүх байгууллагуудыг л хэлж байгаа шүү дээ. Тэгээд одоо засаг төр гэж манай хэллэг Үндсэн хуулинд орсон байгаа. Хоршоо үг засаг төрийн төлөөлөгч гэж. Одоо Үндсэн хуулинд хэд хэдэн газар засаг төрийн төлөөлөгч гэж орчихсон байж байгаа. Тийм учраас тэр нэр томъёогоор нь хэрэглэе. Тэр нэр томъёогоор нь хэрэглээд оруулъя гэсэн санал хураалт явуулъя.


Зөвшөөрсөн 33


Татгалзсан 9


Бүгд 42


78.6 хувийн саналаар санал дэмжигдлээ.


9-р санал. Төслийн 22-р зүйлийг дараахь байдлаар өөрчлөн найруулах.  “Хоринхоёрдугаар зүйл. Консулын суугаа улсын хууль тогтоомж, Монгол Улсын олон улсын гэрээг мөрдөж, олон улсын зан заншлын хэм хэмжээг хүндэтгэн Монгол Улсын иргэн, хуулийн этгээдийн эрх, хууль ёсны ашиг сонирхлоо хамгаалахад нь дэмжлэг үзүүлэх үүрэгтэй” гэж найруулах гэж байгаа юм байна. Тэгэхээр энэ дээр нэг юм хаягдаж байна шүү дээ.


Суугаа улсын хууль тогтоомж, Монгол Улсын олон улсын гэрээ гээд ингээд явчихаар зэрэг Монгол Улсын хууль тогтоомж гэдэг нь хаягдчихаж байгаа биз дээ. Тэр үг орох байх тийм үү? Суугаа улсын хууль тогтоомж, Монгол Улсын хууль тогтоомж, олон улсын гэрээ гэж ингэж авах уу? Тэр чинь Монгол Улсын нутаг дэвсгэр, Монгол Улсын байгууллага шүү дээ, маш олон хүн хөлхөнө шүү дээ. Тэр хаягдчихсан байна тийм үү? Би хаягдчихсан гэж ойлгож байна.Энэ ойлгомжтой биз.


Суугаа улсын хууль тогтоомж, Монгол Улсын хууль тогтоомж, Монгол Улсын олон улсын гэрээг мөрдөж, тэгэхээр зэрэг хойдох нь бас хамаарчихаж магадгүй, тэр олон улсын гэрээ нь суугаа улсдаа хамаарчихдаг юмуу яадаг юм. Энийг ямар ч байсан юм хаялгүйгээр найруулъя. Ингээд энэ саналыг дэмжье гэсэн санал хураалт явуулъя. 


Зөвшөөрсөн 32


Татгалзсан 11


Бүгд 43


74.4 хувийн саналаар санал дэмжигдлээ.


Энд зан заншлын гэдгийг орчуулахдаа яаж орчуулж байгаа юм, тэрүүгээр нь хэрэглээрэй. Заншлын гэж байгаа юу? Заншлын л гэдэг. Зан заншлын гэж байгаа юу? Зан заншил гэхээр зэрэг хүмүүсийн хоорондын, ялангуяа ахуйн тал руугаа ороод явчихдаг шүү дээ. За яахав энийгээ харна биз, хуулинд чинь яаж явж байгаа вэ тэрнийгээ бариад яв. Венийн конвенцийн заалтаар яаж орчуулсан тэрнийгээ үзнэ биз.


10-р санал.Төслийн 26-р зүйлийг дараахь байдлаар өөрчлөн найруулах. “Хоринзургадугаар зүйл. Консул нь Монгол Улсын иргэдэд суугаа улсын хууль тогтоомж, тухайн улсын зан заншлыг тайлбарлан таниулж байна. Монгол иргэд тэдний зорчих, шилжин суурьшихтай холбогдуулан консулын гаргасан шийдвэрийг заавал биелүүлнэ”. Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 30


Татгалзсан 14


Бүгд 44


68.2 хувийн саналаар санал дэмжигдлээ.


Энэ дээр нэг юм байна. Та нар харна биз. Монгол Улсын иргэд, тэдний зорчих, шилжин суурьшихтай холбогдуулан консулын гаргасан шийдвэрийг заавал биелүүлнэ гээд бусад юмыг биелүүлэхгүй ч юм шиг тийм л байдалтай орж ирж байна шүү дээ. Энийг тодруулаад байх шаардлага байгаа юмуу, үгүй юмуу? Ер нь консулын тавьсан шаардлагыг биелүүлнэ гээд ерөнхийдөө хэлж байвал заавал энэ хоёр дээр нь биелүүлэх, бусад нь ч яахав, өөрсдөө мэд гэж хаяж болохгүй байх л даа.


11-р санал.Төслийн 27-р зүйлийн “Монголын” гэсний дараа “худалдаа эдийн засаг” гэж нэмэх Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 34


Татгалзсан 10


Бүгд 44


77.3 хувийн саналаар санал дэмжигдлээ.


12-р санал. Төслийн “ашиг сонирхол” гэснийг “хууль ёсны ашиг сонирхол” гэж өөрчлөх Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 30


Татгалзсан 14


Бүгд 44


68.2 хувийн саналаар санал дэмжигдлээ.


13-р санал.Төслийн 29-р зүйлийн “18 нас хүрсэн” гэснийг “цэргийн насны” гэж өөрчлөх Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 31


Татгалзсан 13


Бүгд 44


70.5 хувийн саналаар санал дэмжигдлээ.


Нэр томъёо яг цэргийн насных мөн биз. Яг мөн үү. 


14-р санал. Төслийн 30-р зүйлийн “Монгол Улсын шүүхийн буюу мөрдөн байцаах байгууллагаас” гэснийг “Монгол Улсын шүүх, хууль хяналтын байгууллагаас” гэж өөрчлөх. Энэ хууль хяналтын гэдэг чинь бас л ярианы нэр томъёо шүү дээ. Бид юу гэж хэлдэг вэ гэхээр шүүх, хэрэг бүртгэх, мөрдөн байцаах тэгж л бичдэг шүү дээ, тэрүүгээр нь бичээч. Шүүх, хэрэг бүртгэх, мөрдөн байцаах байгууллага гэж. Прокурор нь хамаагүй байгаа байх л даа. Ийм найруулгатайгаар дэмжье гэсэн санал хураалт явуулъя. Хэрвээ прокурор орвол прокурорыг оруулна биз. Шүүх, прокурор, хэрэг бүртгэх, мөрдөн байцаах байгууллага гэж ингэж нэр томъёогоор нь оруулмаар байна.


Энэ саналыг дэмжье гэдгээр санал хураалт явуулъя.


Зөвшөөрсөн 31


Татгалзсан 12


Бүгд 43


72.1 хувийн саналаар санал дэмжигдлээ.


15-р санал. Төслийн 41-р зүйлийн “засвар” гэснийг хасах Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 27


Татгалзсан 16


Бүгд 43


62.8 хувийн саналаар санал дэмжигдлээ.


16-р санал.Төслийн 63-р зүйлийн “шувуу” гэснийг “амьд амьтан” гэж өөрчлөх. Амьтан гэдэг чинь угаасаа өөрөө амь гэдэг үгнээсээ гаралтай, амьтай гэсэн үг шүү дээ. Заавал амьд үхсэнээр нь ялгах шаардлагагүй байх. Амьтан гээд биччихвэл амьд байгаа гэдэг нь ойлгогдох байх.


Г.Сэсээр:
-Энэ томъёоллыг бид барааг уялдуулах, кодлох системийн хэллэгээр бичсэн байгаа. Мал гээд таслал тавиад амьд амьтан гэсэн, барааг уялдуулах, кодлох системдээ хэрэглэсэн нэр томъёо. Орос хэл дээрээ живой животный гэж байгаа юм.


Ж.Бямбадорж:
-Бид нар хууль гаргахдаа амьтны тухай, ангийн тухай гээд хууль гаргасан шүү дээ.


Г.Сэсээр:
-Мал, амьд амьтан гэж байгаа. Оросоороо живой животный гэж байгаа юм. Энэ бол олон улсын тогтсон хэллэг. Гаалийн кодын хэллэг.


С.Төмөр:
-Энэ чинь Үндсэн хуулийн нэр томъёо, яг энэнтэй холбогдсон амьтны тухай хууль бий шүү дээ. Тэрэн дээр чинь амьтан гэж нэр томъёогоор орсон байгаа. Тэрүүгээрээ л явна.


Ж.Бямбадорж:
-Ургамал, амьтан гээд байгаа шүү дээ. Монгол Улсын нэр томъёог л хэрэглэе. Амьтан гэдгээр нь, шувуу биш бол амьтан гэж байгаа бол амьтан гэж өөрчлөе. Аюулгүй байдал, гадаад бодлогын байнгын хорооны санал байна. Энэ саналыг дэмжье гэдгээр санал хураалт явуулъя.


Зөвшөөрсөн 24


Татгалзсан 19


Бүгд 43


55.8 хувийн саналаар энэ санал дэмжигдлээ. Гэхдээ Монгол Улсын хууль тогтоомжид хэллэгшсэн нэр томъёогоор нь оруулаарай.


Байнгын хорооноос анхны хэлэлцүүлгээр нь батлая гэж юм хэлээгүй тийм ээ. Тэгвэл байнгын хорооноос гарсан зарчмын зөрүүтэй саналуудаар санал хураалт явууллаа. Энэ хуулийн дүрмийн төслийг анхны хэлэлцүүлгийг хийж дууслаа. Хоёрдахь хэлэлцүүлэгт шилжүүлье гэсэн санал хураалт явуулъя.


Зөвшөөрсөн 36


Татгалзсан 8


Бүгд 44


81.8 хувийн саналаар санал дэмжигдлээ. Ингээд Консулын дүрмийг шинэчлэн батлах тухай УИХ-ын тогтоолын төслийг эцсийн хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүллээ. Ажлын хэсэгт баярлалаа.


Дараачийн асуудалдаа оръё. НҮБ-ын Хүүхдийн эрх тухай конвенцийн нэмэлт протоколуудыг соёрхон батлах тухай хуулийн төслийг хэлэлцье. Хуулийн төслий талаар хууль санаачлагчийн илтгэлийг сонсоё. Илтгэлийг Хууль зүй, дотоод хэргийн сайд Нямдорж танилцуулна.


Ц.Нямдорж:
-Улсын Их Хурлын дэд дарга, эрхэм гишүүд ээ,


Монгол Улсын НҮБ-д гишүүнээр элсэн орсноос хойш хүний эрхтэй холбоотой 20 гаруй конвенцид нэгдэн орсны дотор 1990 онд Ерөнхийлөгчийн 126-р зарлигаар Хүүхдийн эрхийн конвенцийг албан ёсоор хүлээн зөвшөөрч нэгдэн орсон 7 дахь орон болсон юм. 


НҮБ-аас Хүүхдийн эрхийн конвенцид нэмэлт болгон хүүхдийг зэвсэгт мөргөлдөөнд оролцуулахаас сэргийлэх тухай, хүүхдийг худалдах, биеэ үнэлэх, садар самуунд татагдахаас хамгаалах тухай протоколуудыг 2000 оны 5-р сард НҮБ-ын ерөнхий ассамблейн чуулганаар баталж улс орнуудыг нэгдэн орохыг уриалж байгаа юм.


НҮБ-ын гишүүн, түүнчлэн хүүхдийн эрхийн конвенцид нэгдэн орсны хувьд манай улс энэхүү уриалгыг дэмжин Монгол Улсын Засгийн газрын шийдвэрээр дээрх нэмэлт протоколуудад 2001 оны 8-р сарын эхээр Нью Йорк хотноо гарын үсэг зурсан билээ. 


Эдгээр нэмэлт протоколуудыг соёрхон батлах асуудлыг Засгийн газрын 2002 оны 7-р сарын 8-ны өдрийн хуралдаанаар хэлэлцэн дэмжиж Улсын Их Хуралд өргөн барьсан юм. Энэ асуудлыг хэлэлцэн дэмжиж өгөхийг хүсье. Баярлалаа.


Ж.Бямбадорж:
-Хэлэлцэж байгаа асуудалтай холбогдуулж асуух асуулттай гишүүд нэрээ ирүүлнэ үү. Алга байна. Асуултаа таслая. 


НҮБ-ын Хүүхдийн эрхийн тухай конвенцийн нэмэлт протоколуудыг соёрхон батлах тухай хуулийн төслийн талаар Аюулгүй байдал, гадаад бодлогын байнгын хорооны дүгнэлтийг сонсоё. Дүгнэлтийг УИХ-ын гишүүн Ганбямба танилцуулна.


Н.Ганбямба:
-Улсын Их Хурлын дэд дарга, эрхэм гишүүд ээ,


Монгол Улсын Засгийн газраас 2002 оны 8 сарын 21-ний өдөр өргөн мэдүүлсэн НҮБ-ын Хүүхдийн эрхийн конвенцийн хүүхдийг зэвсэгт мөргөлдөөнд оролцуулахаас сэргийлэх тухай, хүүхдийг худалдах, биеэ үнэлэх, садар самуунд татагдахаас хамгаалах тухай нэмэлт протоколуудыг соёрхон батлах тухай хуулийн төслийг Аюулгүй байдал, гадаад бодлогын байнгын хороо 2002 оны 9-р сарын 25-ны өдрийн хуралдаанаараа хэлэлцээд дараахь дүгнэлтийг УИХ-ын нэгдсэн хуралдаанд оруулж байна.


Монгол Улс НҮБ-ын Хүүхдийн эрхийн конвенц, хүүхдийг эсэн мэнд өсгөж бойжуулах, хамгаалах, хөгжүүлэх тухай дэлхийн дээд хэмжээний тунхаглалд нэгдэн орж улмаар хүүхдийн эрхийг хамгаалах тухай хуулийг баталж, хүүхдийг сайн сайхан амьдрах боломж нөхцлөөр хангах, хөгжүүлэх, хамгаалах бодлогыг баримталж ирсэн билээ. 


Энэхүү нэмэлт протоколуудад Монгол Улс нэгдэн орсноор хүүхдийг зэвсэгт мөргөлдөөн, хүчээр нүүлгэн шилжүүлэхээс хамгаалах, хүүхдийг худалдах, биеэ үнэлэх, садар самуунд ашиглах явдалтай тэмцэх, урьдчилан сэргийлэх талаар хүлээсэн үүргээ биелүүлж, хүүхдийн эрхийг хамгаалах үр нөлөөтэй арга хэмжээ авах нөхцлийг бүрдүүлэх болно.


НҮБ-ын Хүүхдийн эрхийн конвенцийн хүүхдийг зэвсэгт мөргөлдөөнд оролцуулахаас сэргийлэх тухай, хүүхдийг худалдах, биеэ үнэлэх, садар самуунд татагдахаас хамгаалах тухай нэмэлт протоколуудад Монгол Улс нэгдэн орох тухай асуудлыг Байнгын хорооны хуралдаанд оролцсон гишүүд 100 хувийн саналаар дэмжиж хуулийн төслийг УИХ-ын нэгдсэн хуралдаанаар хэлэлцүүлж, анхны хэлэлцүүлгээр соёрхон батлуулах нь зүйтэй гэж үзлээ. 


Уг асуудлыг хэлэлцэн шийдвэрлэж өгөхийг эрхэм гишүүд та бүхнээс хүсье. Анхаарал тавьсанд баярлалаа.


Ж.Бямбадорж:
-Санал хураалтанд бэлтгэе. Ирцийг нэг бүрдүүлээдэхээч. Ирц дутуу байна. Санал хураалт явуулъя. НҮБ-ын Хүүхдийн эрхийн тухай конвенцийн нэмэлт протоколуудыг соёрхон батлах тухай хуулийн төслийг хэлэлцэх эсэх асуудлаар санал хураалт явуулъя. Байнгын хорооны саналаар хэлэлцэх нь зүйтэй гэсэн санал хураалт явуулъя.


Зөвшөөрсөн 39


Татгалзсан 3


Бүгд 42


92.9 хувийн саналаар санал дэмжигдлээ. 


Байнгын хороо анхны хэлэлцүүлгээр нь баталж өгөөч гэсэн санал гаргасан учраас энэ горимын саналыг дэмжье гэсэн санал хураалт явуулъя.


Зөвшөөрсөн 36


Татгалзсан 7


Бүгд 43


83.7 хувийн саналаар санал дэмжигдлээ.


НҮБ-ын Хүүхдийн эрхийн тухай конвенцийн нэмэлт протоколуудыг соёрхон батлах тухай хуулийг бүхэлд нь батлая гэсэн санал хураалт явуулъя.


Зөвшөөрсөн 37


Татгалзсан 7


Бүгд 44


84.1 хувийн саналаар санал дэмжигдлээ. Хуулийн төсөл батлагдлаа. Ажлын хэсэгт баярлалаа.


Дараачийн асуудалдаа оръё. Нөхөн олговорын доод хэмжээг шинэчлэн тогтоох тухай УИХ-ын тогтоолын төслийн талаар хууль санаачлагчийн илтгэлийг сонсоё. Хууль зүй, дотоод хэргийн сайд Нямдорж танилцуулна.


Ц.Нямдорж:
-Их Хурлын дэд дарга, эрхэм гишүүд ээ,


Монгол Улсын Засгийн газрын үйл ажиллагааны хөтөлбөрт тэтгэвэрийн насанд хүрээгүй, нөхөн олговор авагч иргэдийн нөхөн олговорын доод хэмжээг бүрэн тэтгэвэрийн доод хэмжээтэй уялдуулан үе шаттайгаар нэмэгдүүлнэ гэж заасан юм. 


Хүн амын нийгмийн хамгааллын талаар авах зарим арга хэмжээний тухай Улсын Их Хурлын 1997 оны 5-р тогтоолоор өндөр насны тэтгэвэр тогтоолгох нөхцөл болзлыг хангаагүй, 44000 иргэний тэтгэвэрийг зогсоож, тухайн үед авч байсан тэтгэвэр, нөхвөрийн хэмжээтэй тэнцэх нөхөн олговорыг тэтгэвэрийн эрх үүсэх хүртэлх хугацаанд хөдөлмөр эрхлэх албадаар дамжуулан олгож байхаар шийдвэрлэж байсан. 


2002 оны 9-р сарын 1-ний байдлаар 10900 хүн нөхөн олговор авч байгаагийн 96 хувь нь буюу 10500 хүн доод хэмжээгээр буюу 18850, 4 хувь буюу 0.4 мянган хүн 18850 төгрөгөөс дээш хэмжээгээр нөхөн олговор авч байна. Жил бүр дундажаар 2.7-3 мянган хүн нөхөн олговор авагч иргэн өндөр насны тэтгэвэрт шилжиж байгаа бөгөөд 2004 оны эцэст 6100 иргэн нөхөн олговор авч байхаар тооцоо гарч байна.


Манай Засгийн газар байгуулагдах үед нөхөн олговорын доод хэмжээ 11.000 төгрөг байсан. 2000 оны 10-р сарын 1-нээс энэ хэмжээг 16000 төгрөгөөр, 2001 оны 10-р сарын 1-нээс 18850 төгрөгөөр тус тус шинэчлэн тогтоосон. 2002 оны батлагдсан төсөвт нөхөн олговорын доод хэмжээг энэ оны 10-р сарын 1-нээс 20 хувиар нэмэгдүүлж 22600 төгрөгөөр тогтоох саналыг Засгийн газар, Улсын Их Хуралд оруулж байна. 


Энэ арга хэмжээг авснаар нөхөн олговорын доод хэмжээ манай Засгийн газрын үед байгуулагдсан үеэс хойш 2 дахин нэмэгдэх болж байгаа юм. Энэ асуудлыг Их Хурлын чуулганаар хэлэлцэн шийдвэрлэж өгөхийг хүсье. Энэ арга хэмжээний зардал нь энэ оны төсөв, үндсэн чиглэлд суусан байгаа учраас төсвөөс нэмэлт зардал шаардахгүй болохыг танилцуулж байна.


Ж.Бямбадорж:
-Энэ асуудалтай холбогдуулж асуух асуулттай гишүүд нэрээ ирүүлнэ үү. Ажлын хэсгийг танилцуулъя. Нийгмийн хамгаалал, хөдөлмөрийн дэд сайд Чинзориг, НХХЯ-ны төрийн нарийн бичгийн дарга Жадамбаа, Стратеги төлөвлөлтийн газрын дарга Дагвадорж нар оролцож байна. Асуултанд хариулахдаа нэрээ албан тушаалтайгаа хэлээд яваарай, протоколд тэмдэглэгддэг юм. 11.20 цагаас санал хураалт явуулна.


Ц.Ням-Осор:
-Хоёр асуулт байна. 1997 онд 44.400 иргэний тэтгэвэрийг зогсоосон тухай байгаа. Жилд 2.7-3 мянган хүн нөхөн олговор авагч иргэн өндөр насны тэтгэвэрт шилждэг гэж. Энэнээс хойш тооцохоор 6, 7 жилд 20-иод мянган хүн дундажаар тэтгэвэрт шилжсэн байж болохоор байгаа юм. Одоо 10000 үлдсэн. Тэгэхээр цаана нь 10-аад мянган иргэд нөхөн олговорын янз бүрийн жагсаалтаас гарсан уу, эсвэл урд жилүүдийн илүү их олон хүн тэтгэвэрт шилжиж байсан юмуу? Энэний тоог тодруулж хэлэхгүй юу.


Хоёрдугаарт, нөхөн олговорын хэмжээ 2000 онд 11000 төгрөг байсан, одоо 22600 төгрөг болж 2 жилийн дотор 2.2 дахин нэмэгдэж байна л даа. Гэхдээ энэ жилийн эх үүсвэртэй холбоотой юмыг би тодотгож асуух гээд байна. Энэ жил нэмэгдлийг санхүүжүүлэхэд нөхөн олговорт зориулаад төсвөөс мөнгө гаргахгүй. 2002 онд нөхөн олговорт олгохоор зориулсан, баталсан хөрөнгөнөөс гаргана гэж 118 сая төгрөг хэрэгтэй гэж. 


Тэгэхээр ийм их хэмжээний хөрөнгө нөхөн олговорт зориулсан. Тэгээд зарцуулагдаагүй байсан юмуу, ямар учиртай юм бэ? 


Гуравдугаарт, одоо үлдсэн 6.1, үлдэж байгаа 10-аад мянган хүнд ирэх жилд энэ нөхөн олговорын хэмжээг нэмэгдүүлснээс 2003 онд урьдчилсан байдлаар хэдэн хэмжээний хөрөнгө зарцуулах вэ гэж. Энийг нэмэгдүүлснээс.


С.Чинзориг:
-1997 онд анх тэтгэвэрийг зогсоосон асуудал биш л дээ. Ер нь энэ асуудал 1991 онд Бямбасүрэн гуайн Засгийн газрын үед 44000 иргэнийг тухайн үедээ төрийн бодлогоор ажлын байр чөлөөлж байгаа гэдэг нэрээр 20-иос доошгүй жилээр нийгмийн даатгалын шимтгэл төлсөн. Гэхдээ тэтгэвэрт гарах нас нь хүрээгүй иргэдийг л үндсэндээ ажлын байр чөлөөлж байгаа гэдэг утгаараа тэтгэвэрт гаргасан юм.


1997 онд Энхсайханы Засгийн газар энийг нийгмийн даатгалаас тэтгэвэр авах эрх үүсээгүй байна гэж үзээд, нийгмийн даатгалын сангаас олгож байсан тэтгэвэрийг нь зогсоогоод нөхөн олговор гээд ингээд улсын төсвөөс хөдөлмөр эрхлэлтийн албадаар дамжуулж олгож байгаа юм. Тийм учраас тооцоо ингээд харахаар манайхан тэгж ойлгохоор бичсэн байнал даа. Ер нь 1991 онд 44000 хүн эрт нөхцөлөөр тэтгэвэрт гарсан. Тэрнээс хойш тооцоод үзэхээр 10.9 байгаа юм.


Хоёрдугаарт, 2002 оны төсөв боловсруулахдаа бид нөхөн олговорыг 10-р сарын 1-нээс 20 хувиар нэмэхээр тооцсон. Тийм учраас энэ бол хөрөнгийнхөө хувьд шинээр төсвөөс хөрөнгө шаардахгүйгээр 2002 оныхоо батлагдсан төсөвтөө багтаж байгаа юм.


2003 оны төсвийн хувьд бид урьдчилсан байдлаар санал өгсөн. 2 млрд орчим төгрөг нөхөн олговорын хэмжээнд зарцуулахаар тооцогдож явж байгаа. Энэ маань үндсэндээ бас л 10-р сарын 1-нээс 20 хувиар нэмэгдүүл гэсэн ийм тооцоотой хамт яваа юм. 


Д.Түмэндэмбэрэл:
-Хоёр асуулт байна. Нэгдүгээрт, нөхөн олговор авч байгаа хүмүүс тэтгэвэрийн насанд хүрсэн боловч тэтгэвэрээ тогтоолгоогүй байхад шууд автоматический нөхөн олговорыг зогсоох уу гэдэг асуудал. 


Хоёрдугаарт, хувь тэнцүүлсэн тэтгэвэр авдаг улсууд ерөөсөө тэтгэвэр нэмэгдэхгүй байна гэсэн гомдол гаргадаг. Ийм улсууд нэлээд байдаг. Энийг ихэвчлэн хөдөө аж ахуйн байгууллагад ажиллаж байсан улсууд байна. Энэ хувь тэнцүүлсэн тэтгэвэрийг цаашид нэмэгдүүлэх үү, энэ ямар бодлого баримтлах вэ энэ чиглэлд. 


С.Чинзориг:
-Нөхөн олговор авч байгаа иргэдийн нийгмийн даатгалын сангаас тэтгэвэр авах нас нь хүрсэн тохиолдолд тэтгэвэрээ шинэчлэн тогтоолгоод нийгмийн даатгалын сангаас тэтгэвэрээ авна. Нийгмийн даатгалын сангаас авах тэтгэвэрээ авагүй байгаа, тогтоолгоод авч эхлээгүй байгаа байхад нөхөн олговорыг зогсоохгүй. 


Хоёрдугаарт, нийгмийн даатгалын сангаас олгож байгаа тэтгэвэрийг нэмэгдүүлэх асуудалтай холбогдуулаад Засгийн газраас хувь тэнцүүлсэн тэтгэвэрийг ээлж дараатайгаар нэмэгдүүлж ирсэн. Өнгөрсөн онд 2 удаагийн арга хэмжээгээр нэмэгдүүлсэн. Энэ онд мөн 1 арга хэмжээгээр нэмэгдүүлсэн. Хувь тэнцүүлсэн тэтгэвэрийн доод хэмжээ Засгийн газар байгуулагдах үед 10000 төгрөг байсан.


Сая 10 сарын 1-нээс тэтгэвэрийг нэмэгдүүлсэнтэй холбогдуулаад хувь тэнцүүлсэн тэтгэвэрийн доод хэмжээ 14860 төгрөгт хүрсэн. Өөрөөр хэлбэл Засгийн газар байгуулагдах үеийнхээсээ хувь тэнцүүлсэн тэтгэвэрийн доод хэмжээ 48.6 хувиар нэмэгдчихээд байгаа юм. Ер нь хувь тэнцүүлсэн тэтгэвэрийг нийгмийн даатгалын сангаас олгож байгаа бүрэн тэтгэвэрийн хэмжээг нэмэгдүүлэх хэмжээтэйгээ адилхан Засгийн газраас нэмэгдүүлж авч явж байгаа юм.


Нэг зүйлийг хэлэхэд нөхөн олговор авч байгаа иргэд хувь тэнцүүлсэн тэтгэвэр авч байгаа иргэд арай өөр юм. Энэ нөхөн олговор авч байгаа иргэд маань нийгмийн даатгалын сангаас тэтгэвэр авах насанд хүрээгүй болохоос биш 20-иос доошгүй жил шимтгэл төлсөн байна гэсэн ийм нөхцөлөө хангачихсан иргэд. Хувь тэнцүүлсэн тэтгэвэр авч байгаа иргэд бол үндсэндээ 20 хүрэхгүй жилээр нийгмийн даатгалын шимтгэл төлсөн учраас нийгмийн даатгалын сангаас олгох хувь тэнцүүлсэн тэтгэвэр авч байгаа. Бас яг адилтгаж ойлгож болохгүй асуудал байгаа юм.


Ё.Баярсайхан:
-Түрүүчийн асуусан асуултан дээр тодотгох юм байгаа юм. Танилцуулган дээр 118 сая энэ оны үлдэж байгаа хугацаанд гээд танилцуулга байгаа. Шаардагдана. Энэ маань ингээд зохицуулагдаад болно гэж. Та бүхний өөрсдийн чинь хийсэн тооцоон дээр болохоор нийт хөрөнгө сүүлийн 3 сард зарцуулах 10 сарын 1-нээс 20 хувиар нэмэгдүүлэх гэдэг дээр 711 гэсэн тоо байгаа юм. Энэ 1 сая төгрөг байх л даа, 1000 төгрөг биш л баймаар юм. Хавсралт тооцоон дээр. Тэгэхээр энэ хоёрын зөрүү ямар учиртай юм бэ гэсэн нэг ийм.


Сангийн яамны санал дээр Чинзориг сайд ийм юм байгаа юм. Эхлээд та нар 25 хувиар оруулж ирсэн юмуу гэсэн ойлголт төрөөд байгаа юм. Сангийн яам болохоор 25 хувиар 10 сарын 1-нээс та нарын ирүүлсэн санал манай үлдсэн төсөвт багтахгүй байна. Тийм учраас 11 сарын 1-нээс 25 хувь болгох боломжтой байна гэж байгаа байхгүй юу. Тэгэхээр харин энэ чинь бодоод байхад 20 хувь гэдэг бол ойлгомжтой. Хэрвээ 11 сарын 1-нээс Сангийн яам 25 хувиар болгох нэмэгдүүлэх боломжтой байна гэж үзэж байгаа юм бол энд бас нэг юм байнаа даа.


Тэгэхээр 11 сарын 1-нээс 25 хувь байж болохгүй юу. Сангийн яамны энэ хийсэн саналаар гэсэн ийм асуулт байна.


С.Чинзориг:
-Сүүлийн 3 сард зарцуулах гээд 711 сая гээд тавьсан байгаа. Энэ манайхны тодруулаагүй зүйл байгаа юм л даа. Үндсэндээ үүнээсээ нэмэгдэж байгаа 20 хувиар нэмэгдүүлж байгаа хэмжээнд биш юм. Нийтдээ 22600 болгоод, сүүлийн 3 сард зарцуулах нийт хөрөнгөө 711 гээд биччихсэн байна лээ. Үүнээс нэмэлт хөрөнгө нь 118 гэдгийг сугалж харуулаагүй байна лээ л дээ. Тийм учраас 711 дотроо 118-д багтаад, нэмэгдүүлсэн, өссөн хэмжээгээрээ сүүлийн 3 сарын хэмжээгээр нь тавьсан байна лээ.


Анх удаа тэтгэвэр нэмэгдүүлэх талаар тооцоо боловсруулж байхдаа 25 хувиар нэмбэл тэтгэвэрийн доод хэмжээг 25 хувиар нэмье гэсэн ийм санал боловсруулж Сангийн яамнаас санал авч байсан юм. Тэр үеийн саналаар. Тэгээд Засгийн газар дээр яригдаад тэтгэвэрийн доод хэмжээг 20 хувиар нэмэгдүүлсэн учраас бид 20 хувиараа тэтгэвэрийн доод хэмжээтэй адилхан нэмье гэсэн ийм л саналтай байгаа юм. 25 хувиар болохоор 10-р сарын 1-нээс багтахгүй байгаа юм. 20 хувь болохоор 10 сарын 1-нээс багтаж байгаа юм.


Ё.Баярсайхан:
-Гэхдээ тэр 11 сарын 1-нээс гэдэгт чинь багтаж байна гээд 25 хувь байж болохгүй юу?


С.Чинзориг:
-Яахав дээ, тэтгэвэрийнхээ доод хэмжээнд хүргэнэ гэсэн учраас тэтгэвэрийнхээ доод хэмжээтэй л адилхан хэмжээнд авч үзэж нэмэгдүүлэх ийм санал оруулж байгаа юм.


Ж.Бямбадорж:
-Завсарлая.


Ц.Шийрэвдамба:
-Асуулт давхардсан учраас асуултаа татаж авлаа.


Ж.Бямбадорж:
-Асуулт, хариулт дууслаа. Нөхөн олговорын доод хэмжээг шинэчлэн тогтоох тухай УИХ-ын тогтоолын төслийн талаар Нийгмийн бодлогын байнгын хорооны дүгнэлтийг УИХ-ын гишүүн Гомбожав танилцуулна. Одоо санал хураах гэж байгаа учраас гишүүдийг урьж байна.


Э.Гомбожав:
-Улсын Их хурлын дэд дарга, эрхэм гишүүд ээ, 


Монгол Улсын Засгийн газраас 2000 оны 9-р сарын 2.-ны өдөр Улсын Их Хуралд өргөн мэдүүлсэн нөхөн олговорын доод хэмжээг шинэчлэн тогтоох тухай УИХ-ын тогтоолын төслийг Нийгмийн бодлогын байнгын хороо 2002 оны 10-р сарын 2-ны өдрийн хуралдаанаараа хэлэлцээд дараахь дүгнэлтийг оруулж байна.


Монгол Улсын Засгийн газрын үйл ажиллагааны хөтөлбөрт тэтгэвэрийн насанд хүрээгүй, нөхөн олговор авагч иргэдийн нөхөн олговорын доод хэмжээг бүрэн тэтгэвэрийн доод хэмжээтэй уялдуулан үе шаттайгаар нэмэгдүүлнэ гэж заасан билээ.


Монгол Улсын Засгийн газар, нийгмийн даатгалын сангаас олгох бүрэн тэтгэвэрийн доод хэмжээг нэмэгдүүлсэнтэй уялдуулан нөхөн олговорын доод хэмжээг 2002 оны 10-р сарын 1-нээс эхлэн 20 хувиар нэмэгдүүлж, 22600 төгрөгөөр тогтоох санал ирүүлсэн юм. 

 
Уг тогтоолын төслийг анхны хэлэлцүүлгээр баталж өгөхийг хүсье. Анхаарал тавьсанд баярлалаа.


Ж.Бямбадорж:
-Гомбожав гишүүнд баярлалаа. Улсын Их Хурлын чуулганы нэгдсэн хуралдааны ажиллагаатай Төв аймгийн Баянчандмань сумын Иргэдийн хурлын төлөөлөгчид, Засаг даргын Тамгын газрын ажилтнууд оролцож байна. Эдгээр хүмүүст УИХ-ын нэрийн өмнөөс баяр хүргэж, ажлын амжилт хүсье. (алга ташив)


Одоо санал хураалт явуулъя. Гишүүдийг оруулъя. Нөхөн олговорын доод хэмжээг шинэчлэн тогтоох тухай УИХ-ын тогтоолын төслийг хэлэлцье гэсэн саналыг Байнгын хорооны саналын дагуу хэлэлцье гэсэн санал хураалт явуулъя.


Зөвшөөрсөн 38


Татгалзсан 7


Бүгд 45


84.4 хувийн саналаар санал дэмжигдлээ.


Энэ тогтоолыг анхны хэлэлцүүлгээр нь батлая гэсэн байнгын хорооны санал байна. Зарчмын зөрүүтэй саналууд байхгүй байгаа. Тийм учраас энэ саналыг анхны хэлэлцүүлгээр баталж болох юмаа гэсэн горимоор санал хураалт явуулъя.


Зөвшөөрсөн 42


Татгалзсан 1


Бүгд 43


97.7 хувийн саналаар горимын санал дэмжигдлээ.


Нөхөн олговорын доод хэмжээг шинэчлэн тогтоох тухай УИХ-ын тогтоолын төслийг батлая гэсэн санал хураалт явуулъя.


Зөвшөөрсөн 39


Татгалзсан 4


Бүгд 43


90.7 хувийн саналаар горимын санал дэмжигдлээ. Тогтоол батлагдлаа.


Одоо Цэргийн албан хаагчийн тэтгэвэр тэтгэмжийн тухай хуулийн зарим заалтын хэрэгжилтийн талаар УИХ-ын гишүүн Гаваагийн тавьсан асуулгад Нийгмийн хамгаалал, хөдөлмөрийн сайд Батбаяр хариулна.


Ш.Батбаяр:
-Улсын Их Хурлын эрхэм гишүүд ээ,


Улсын Их Хурлын эрхэм гишүүн Гаваа надад хандаж асуулгад хариу өгөх асуудлаар дараахь асуудлуудыг тавьсан юм. 


Их Хурлын 2002 оны 6-р сарын 22-ны өдөр баталсан Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт оруулах тухай хуулиар тэтгэвэр тогтоолгосон боловч 12 сараас доошгүй хугацаанд ажил хөдөлмөр эрхэлж, нийгмийн даатгалын шимтгэл төлсөн тэтгэвэр авагч хүсэлтээ гаргавал анхны тэтгэвэр тогтоолгосон дундаж цалингаас бодож өөрчлөн тогтоохоор ийм шийвэр гаргасан.


Гэтэл энэ хуульд орсон нэмэлтийн дагуу тэтгэвэрээ тогтоолгосны дараа ажил хөдөлмөр эрхэлсэн цэргийн албан хаагчид хуулийн энэ заалт хамаарахгүй гэж, нэмэгдэл олгохыг зөвшөөрөхгүй байгаа юм байна. Энэ талаар сонгогч иргэдээс Улсын Их Хуралд хандан гомдол, мэдээлэл их ирүүлж байна. Ийм учраас Засгийн газраас баримталж буй байр суурийг тодруулж тэтгэвэрээ тогтоолгосны дараа ажил хөдөлмөр эрхэлсэн цэргийн албан хаагчдыг хуулийн энэ заалтанд хамааруулахгүй байгаа үндэслэлийг тодруулахаар асуулгыг тавьж байна гэсэн ийм зүйл тавьсан юм.


Бид судалж үзээд асуулгад дараахь хариуг өгч байгаа юм. Дээр нэр дурьдсан хуульд зөвхөн нийгмийн даатгалын сангаас олгох тэтгэвэр тэтгэмжийн тухай хуульд заасан болзлыг хангаж, өндөр насны тэтгэвэр тогтоолгосон иргэн тэтгэвэр тогтоолгосны дараа буюу 1995 оноос хойш нийгмийн даатгалын шимтгэл төлж ажилласан бол тэдний тэтгэвэрийг анх тэтгэвэр тогтоолгосон сарын дундаж хөлснөөс тооцож нэмэгдүүлж байхаар заасан юм. 


Тэгвэл Зэвсэгт хүчин хилийн болон дотоодын цэрэг, тагнуул, цагдаа, галын болон хорих ял эдлүүлэх байгууллагад ажиллаж байгаа цэргийн албан хаагчид бол нийгмийн даатгалд хамрагддаггүй, нийгмийн даатгалын байгууллага, тэдний цэргийн албан хаасны тэтгэвэрийг цэргийн албан хаагчдын тэтгэвэр, тэтгэмжийн тухай тусгай хуулиар тогтоон олгож байгаа юм. Түүнчлэн цэргийн албан хаагчийн тэтгэвэр, тэтгэмжийн тухай хуулийн 6-р зүйлд зааснаар цэргийн тэтгэвэр, тэтгэмж тогтооход баримтлах хугацаанд цэргийн жинхэнэ алба болон тагнуул, цагдаа, галын болон хорих ял эдлүүлэх байгууллагад алба хаасан нийт хугацааг оруулан тооцохоор хуульчилсан бөгөөд энэ хугацаанд аж ахуйн нэгж байгууллагад шимтгэл төлж ажилласан хугацаа хамрагддаггүй болно.


Аж ахуйн нэгж байгууллагад шимтгэл төлж ажиллаж байгаад даатгуулагч нь нийгмийн даатгалын сангаас олгох тэтгэвэр, тэтгэмжийн тухай хуульд зааснаар шимтгэл төлж ажилласан хугацаа, өөрөөр хэлбэл 20 жил болсны дараа болон тодорхой насны 50, 55, 60 насны болзол хангасан тохиолдолд л тэтгэвэр тогтоох эрхийн харьцаа үүсч байгаа, тэгвэл цэргийн албан хаагчдад цэргийн албан хаагчийн тэтгэвэр, тэтгэмжийн хуульд зааснаар цэргийн жинхэнэ алба хаасны тэтгэвэрийг нас харгалзахгүйгээр тогтоодог онцлогтой. 


Иймд цэргийн албан хаагчийн тэтгэвэр, тэтгэмжийн тухай хуулийн дагуу тэтгэвэр тогтоолгосны дараа аж ахуйн нэгж байгууллагад ажиллаж, нийгмийн даатгалын харилцаа үүсгэн нийгмийн даатгалын шимтгэл төлсөн иргэдийн тэтгэвэрийг дахин тогтоох асуудлыг шинээр өөрчлөлт орсон нийгмийн даатгалын сангаас олгох тэтгэвэр, тэтгэмжийн тухай хуулийн 28-р зүйлд хамруулах боломжгүй. Үндсэн шалтгаан нь энэ харилцаа хоёр өөр хуулийн заалтаар уг асуудал зохицуулагдаж байгаад оршиж байгаа юм.


Цэргийн алба хаасны тэтгэвэр тогтоолгосны дараа өөр ажилд орж шимтгэл төлсөн хугацааг цэргийн тэтгэвэр авагчийн цэргийн алба хаасан нийт хугацаанд хэрхэн оруулан тооцох, тэтгэвэр тогтоох эрхийн харилцааг аль хуулиар хэрхэн зохицуулах зэрэг асуудал одоо мөрдөгдөж байгаа нийгмийн даатгалын болон цэргийн албан хаагчийн тэтгэвэр, тэтгэмжийн тухай хуульд тусгагдаагүй учраас цэргийн алба хаасан тэтгэвэр тогтоолгосон иргэдийн тэтгэвэрийг хуулийн дээрх заалтанд хамруулан өөрчлөн тогтоох хууль, эрх зүйн үндэс ийнхүү байхгүй байгаа юм.


Манай яамнаас нийгмийн даатгалын хуулиудад бодлогын чанартай өөрчлөлт оруулах ажлын хэсэг ажиллаж байгаа. Батлан хамгаалах яам болон та бүхний саналыг үндэслэн цэргийн тэтгэвэр авагчдын тэтгэвэрийг 1995 оноос хойш аж ахуйн нэгж байгууллагад төлсөн шимтгэл төлж ажилласан хугацаагаар нэмэгдүүлэн өөрчилж тогтоох асуудлыг судлан үзэж болж байгаа юм.


Харин цэргийн албан хаагчийн тэтгэвэр, тэтгэмжийн тухай хуулийн дагуу цэргийн алба хаасны болон тахир дутуугийн, тэжээгчээ алдсаны тэтгэвэрийг 2002 оны 10 сарын 1-ний өдрөөс өмнө тогтоолгож буй цэргийн тэтгэвэр авагчдын нийгмийн даатгалын сангаас тэтгэвэр авч байгаа бусад тэтгэвэр авагчдын нэгэн адилаар Монгол Улсын Засгийн газрын 2002 оны 9 сарын 18-ны өдрийн 193 дугаар тогтоолд хамруулан тэтгэвэрийг нь нэмэгдүүлэн олгох ажлыг үргэлжлүүлж, хэрэгжүүлж эхлээд байгаа болно. Анхаарал тавьсанд баярлалаа.


Ж.Бямбадорж:
-Асуулттай гишүүд нэрээ ирүүлнэ үү. 


Р.Гаваа:
-Таны хариулттай би танилцсан бичгээр. Тийм учраас надад сонирхож байгаа юм өнөөдөр тэтгэвэр, нийгмийн даатгалын сангаас авдаггүй тэтгэвэр гэж ерөөсөө байхгүй байхад нийгмийн даатгалын сангаас авч байгаа тэтгэвэр тэтгэмж цэргийнхэнд хамаарахгүй гэсэн энэ тайлбарыг би хэр зэрэг үндэстэй тайлбарыг ойлгохгүй байгаа юм. Ерөөсөө цэргийн албан хаагчийн энэ тавигдаж байгаа асуудлыг төр нийгмийн даатгалыг нь хариуцдаг. Тийм ч учрас бид нар төсөвтөө, нийгмийн даатгалын санд төсвөөс ихээхэн хэмжээний мөнгө төлдөг. Гэтэл яагаад энийг хамаарах ёсгүй гэж үзээд байгааг би ойлгохгүй байна.


Энэний зэрэгцээгээр тайлбарлаад ерөөсөө тэтгэвэр тогтоолгочихсон хойноо нийгмийн даатгалын шимтгэл төлөөд ажиллаж байгаа хүн энэ саяны 6 сард баталсан хуулинд хамаарахгүй гэх учир нь бас таны хариултаас харагдахгүй байх юм. Учир нь энэ хүмүүс нийгмийн даатгалын шимтгэл төлж байгаа. Тэрнээс цэргийн алба хаасны талаар тэтгэвэр нэмэгдүүлэх гэж байгаа биш шүү дээ. Нийгмийн даатгалын шимтгэл сая бидний оруулсан өөрчлөлтөөр бол нийгмийн даатгалын шимтгэл төлсөн бол 12 сар ажиллаад тэр анх тогтоолгосон тэтгэвэр дээр нь тодорхой хувь нэмэхээр заачихсан ийм заалт, энийг цэргийн хүнд хамаарахгүй гэсэн үг ч байхгүй. Өнөөдөр цэргийн хүн тэртээ тэргүй нийгмийн даатгалын сангаас л тэтгэвэр авч байхад ингэж зааглах гэж байгаагийн учир нь юундаа байна вэ? Энэ ойлгогдохгүй байна. Таны тавьж байгаа тайлбар, хариулт энэнд нийцсэнгүй гэж би ингэж үзээд байгаа юм. Энийг надад ойлгогдохоор тайлбарлаж өгөхгүй юу?


Ш.Батбаяр:
-Би уг асуудалд ингэж хандаж байгаа юм л даа. Нийгмийн даатгалын жинхэнэ утгаараа хэрэгжиж байгаа нийгмийн даатгалын тэтгэвэр бол ажилласан жил, шимтгэл төлсөн хугацаа, түүнээс нэмэгдэх жилийн нэмэгдэл тэтгэвэрийн ийм зарчимтай. Цэргийн тэтгэвэрийнх болохоор зэрэг энэнээс өөр зарчмаар шимтгэл төлдөггүй, нэг үгээр хэлбэл нийгмийн даатгал үндсэндээ цэргийн тэтгэвэр бол нийгмийн даатгалын сонгодог утгаас гадуур байгаа. Цэргийн тэтгэвэр, 1994 оноос өмнө тэтгэвэрт гарсан хүмүүсийн тэтгэвэрийг бид нийгмийн даатгалын тэтгэвэрийн сангаас үндсэндээ төлж байгаа биш, улсын татаасаас төлж явж байгаа.


Тийм учраас энэ бол улсын үүрэг болж байгаа юм. Одоо бид нар тэтгэвэрийн шинэчлэлийн зарчимдаа бид ерөөсөө энэ хоёрыг зааглана. Өөрөөр хэлбэл улсын нийгмийн даатгалын сан бол тусдаа тэтгэвэр авах, даатгуулагчдын өөрийнх нь хөрөнгө болж хувирах ёстой. Улсаас хариуцаж байгаа тэтгэвэрийг Засгийн газрын тусгай сан болгож ингэж хуваарилах ийм зарчим руу бид орох гэж байгаа. 


Миний хэлэх юм бол өнөөдрийн энэ нөхцөлд төсөв тооцоонд бодохдоо ч ерөөсөө л нийгмийн даатгалын сангаас өөрийнх нь шимтгэлийн орлогоос бүрэлдэж байгаа тэтгэвэр авагчдын хувьд л энэ асуудлыг шийдсэн. Цэргийн асуудал бол энэ дээр ганц батлан хамгаалах биш, ерөөсөө л цэргийн тэтгэвэрийн системд ордог бүх хүмүүсийг оруулах асуудал бол зарчмын хувьд тохироогүй, хоёрдугаарт, эх үүсвэрийн хувьд нөөцгүй. Ийм  учраас бид энд өгөхгүй байгаа юм.


Ж.Бямбадорж:
-Наана чинь тодруулахгүй бол болохгүй байна шүү дээ. Та нар нийгмийн даатгалын шимтгэлтэй нь холбоод байх юм. Энэ хүмүүс чинь дахиад тэтгэвэр тогтоолгох гээд байгаа шүү дээ. Дахиад тэтгэвэр тогтоолгохдоо энгийн тэтгэвэр тогтоолгох юмуу? Цэргийн …


Р.Гаваа:
-Дахиад тэтгэвэр тогтоолгох асуудал биш шүү дээ.


Ж.Бямбадорж:
-Тийм. Нэмэгдэл тогтооно шүү дээ. Тэгэхдээ цэргийнхээр гарах юмуу, энгийнхээр гарах юмуу гэдэг асуудал наана чинь бас үүсчихээд байна шүү дээ. 


Ш.Батбаяр:
-Уг зарчим бол энгийн даатгалын системээр л явна шүү дээ. Ажилласан жил, шимтгэл төлсөн хугацаа, нэмэгдүүлсэн хугацаа зэрэг методологийн үндэс нь яг энүүгээр явна. Гэтэл цэргийн тэтгэвэр тогтоодог методологийн үндэс буюу арга зүйн үндэс нь энэнээс шал өөр зарчим байгаа учраас ямар цалингаас бодох вэ, ажилласан жилийг нь юунаас эхлэх вэ гэдэг хоёр өөр төрлийн юмыг нэг юмаар гаргаж болохгүй байгаа юм.


Ийм учраас би түрүүнд хэлсэн. Энэ асуудал огт болохгүй гээд би тас хаяж байгаа биш ээ. Тэтгэвэрийн даатгалын шимтгэлийн төсөл боловсруулж байна. Энийг авч үзье. Аль талдаа авч үзвэл иргэдийг хохироохгүй, хуулийн шударга зарчимд нийцэх нь вэ гэдгийг авч үзье. Энэ оны хувьд энэ асуудал шийдэгдэх бололцоо байхгүй байгаа юм. Цаашдаа ч гэсэн хэцүү.


Р.Гаваа:
-Энэ удаад хөрөнгийн эх үүсвэргүй учраас л энэ гарч байгаа болохоос биш үнэн хэрэг дээрээ бодлогын хувьд нэмэгдүүлэх гэсэн үг биш байна гэж ойлголоо шүү дээ. Өөрөөр хэлбэл одоо тэтгэвэр тогтоолгочихоод нийгмийн даатгалын шимтгэл төлөөд ажил хийж байгаа хүн тэрэн дээрээ нэмэгдэл авах тухай л асуудал яригдаж байгаа гэдгийг хэн хэн нь зөв ойлголоо гэж бодож байна. Тэгэхдээ энийг таны хариултан дотор Батлан хамгаалах яам авч үзэх ёстой гэсэн байх юм. Би бол энэ асуудлыг Батлан хамгаалах яамнаас нэгэнтээ гарчихсан. Үнэн хэрэг дээрээ өөр төрлийн хөдөлмөр эрхлээд явж байгаа, тэрнийхээ төлөө нийгмийн даатгалын шимтгэл төлж байгаа тэтгэвэрийн хүн шүү дээ.


Тэгэхээр танай яам яагаад энэ асуудлыг судалж үзэж болно биш, судалж үзэж шийдвэрлэе гэж хэлж болохгүй байна вэ? дараагийн асуудал нь энэ.


Ш.Батбаяр:
-Судалж үзнэ, гэхдээ хариу яаж гарахыг би урьдчилан хэлэхэд хэцүү байгаа юм. Гэхдээ бид идэвхтэй авч үзнэ.


Р.Гаваа:
-Нэгэнтээ бидний саяны баталсан хуулинд тэтгэвэр авагч гэсэн үг байгаа болохоос биш, цэргийн тэтгэвэр авагчийг болохгүй, нөгөөдөх нь болно гэсэн юм байхгүй шүү дээ. Нийгмийн даатгалын шимтгэл адилхан төлж байхад ялгаж байгаа нь зарчмын хувьд буруу л юм болж байгаа юм. Нэгэнтээ одоо нийгмийн даатгалын шимтгэл төлөөд явж байхад тэр төлснийхөө төлөө юм нэмэгдүүлэх гээд байгаа болохоос биш цэргийн албаа хаасан хугацаагаа нэмэгдүүлэх гээд байгаа асуудал биш шүү дээ. Шал өөр предметийг өөр юм яриад болохгүй юм.


Хуулинд зөрчил байхгүй байгаа юм. Одоогийн бидний мөрдөж байгаа хуулинд зөрчил байхгүй. Ганцхан хөрөнгийн эх үүсвэргүй байгаагаа эргүүлээд өөр хуулийн үндэслэлээр тайлбарлах нь зөв юмуу, буруу юмуу? 


Ш.Батбаяр:
-Сая би ойлголоо. Чинзориг сайд нэмье гэж байна.


С.Чинзориг:
-Гаваа гишүүн ээ, хөрөнгийн эх үүсвэртэйгээ холбоотой асуудал биш гэж бид ойлгож байгаа юм. Гэхдээ энэ маань хөрөнгийн эх үүсвэр гэж ярихаасаа урьдаар ерөөсөө хууль эрх зүйн үйлчлэх орчин нь бас сайн болохгүй байна гэж. Хоёр өөр хуулиар зохицуулагдаж байгаа асуудлыг нийгмийн даатгалын сангаас олгох тэтгэвэр тэтгэмжийг хуульд заасан болзлыг хангасан өндөр настны тэтгэвэр тогтоолгосон иргэд гэж тэгж гарсан байхгүй юу хаврын тэр хууль чинь.


Нийгмийн даатгалын сангаас олгох тэтгэвэр, тэтгэмжийн тухай хуульд заасан болзлыг хангаж өндөр насны тэтгэвэр тогтоолгосон иргэн тэтгэвэрээ тогтоолгосны дараа гэж. Тэгэхээр энэ хоёр өөр хуулиар үйлчилж байгаа учраас бид болохгүй байна гээд байгаа гол үндэслэл энэ л дээ. 


Э.Гомбожав:
-Наадах чинь нэг л ойлголтын зөрүү гарчихаад байгаа юм л даа. Нийгмийн даатгалын сангаас тэтгэвэр авч байгаа иргэд ч ялгаа байхгүй ажиллаад, өөрөө нийгмийн даатгалаа төлөөд явж байгаа. Цэргийн алба хааж байгаад цэргийн тэтгэвэрийн хуулийн дагуу мөн тэтгэвэрт гарчихаад эргээд энгийн байгууллагад ажиллаад авсан хөлснөөсөө тодорхой нийгмийн даатгалын шимтгэл төлөөд явж л байгаа байхгүй юу. Тэгэхдээ сан нь нэг. Одоо бол бид улсын татаас байна уу, нийгмийн даатгалын шимтгэл гэж одоо ялгаагүй л явж байгаа шүү дээ. Тэртээ тэргүй 1995 оноос нийгмийн даатгалын хууль гарахаас өмнө, гарсан хүмүүс цөмөөрөө л улсын төсвөөс улс л татаас өгч тэтгэвэрийг нь олгож явсан шүү дээ. Ингээд энэ хоёрыг хооронд нь ялгачихаар наадах чинь ерөөсөө асуудал биш болоод байгаа юм.


Ер нь ажлын хэсэг дээр би ажиллаж байхдаа юу гэж ойлгож байсан гэхээр ер нь гол нь энэ цэргийн насны эрт тэтгэвэрт гарсан хүмүүс энд гол нь хамаарагдах юмаа гэж би ойлгож явсан байхгүй юу. Бид ажлын хэсэг дээр ч тэгж ярьж байсан. Яагаад вэ гэхээр зэрэг нийгмийн даатгалын энэ чинь хөрөнгө хүрэхгүй байна гэдэг асуудал ерөөсөө байхгүй. Тэр хүн чинь ажиллаад өөрийнхөө нийгмийн даатгалын шимтгэлийг төлөөд тэр төлсөн шимтгэлээс нь л тодорхой хэмжээний мөнгийг тэтгэвэр дээр нь нэмж олгож байгаа байхгүй юу. Бид тооцоогий нь хийж үзсэн шүү дээ. Хөрөнгөний асуудал энд ерөөсөө байхгүй.


Хоёр хуулиар зохицуулагдаж байна гэж үзэх юм бол энэ бас асуудал биш. Тэртээ тэргүй тэр хууль нь ч нийгмийн даатгалын юугаар зохих журмын дагуу тэтгэвэртээ гараад явчихсан. Цэргийн хуулиар ч гэсэн тодорхой ажилласан хугацаа насны хэмжээгээр гараад явчихсан. Олгож байгаа тэтгэвэр нь нэг сангаас л олгож байгаа байхгүй юу. Нэг мөнгөний нөгөө тал шүү дээ. Мөнгө мөнгөө танихгүй гэдэг. Бид ерөөсөө нийгмийн даатгалын сангаас л цэргийн тэтгэвэрт гаргасныг ч ойлгож байгаа, энгийн байгууллагад олсоныг ч олгож л байгаа байхгүй юу.


Гэтэл яагаад энэ дээр ийм тайлбар гараад ирэв гэдэг чинь үндэслэл нь олдохоо больчихоод байгаа байхгүй юу. Хоёр янзын хуулиар явж байгаа учраас болохгүй байна гэж хэлдэг чинь утгагүй л байгаа байхгүй юу. Энэ дээр би тайлбарыг Нийгмийн хамгаалал, хөдөлмөрийн яам бол тодорхой үндэстэй гаргаж тавьж чадаагүй гэж үзэж байгаа юм. Тийм шүү дээ. Би 45 настайдаа 20 жил цэргийн алба хаагаад гарлаа. Би энгийн байгууллагад ажиллалаа. Ажиллаад авсан хөлснөөсөө би нийгмийн даатгалын шимтгэл төлөөд явж байгаа. Миний тэтгэвэр бол нийгмийн даатгалын сангаас л олдож байгаа шүү дээ.


Тэр нь улсын татаас байна уу, аль эсвэл одоо ажиллаж байгаа хүмүүсийн шимтгэлээр олгож байна уу, энийг хэн ч ялгах юм байхгүй шүү дээ. Ийм үндэслэл гарчихаад байгаа юм. Тийм учраас би ингэж асуух гээд байгаа юм. Энэ заавал хуулинд өөрчлөлт оруулах хэрэг байгаа юмуу, ямар ч мөнгө төгрөг шаардагдахгүй шүү дээ. Бид хэдэн хүний амьдралыг дээшлүүлье гэсэн бодлогоор л энийг гаргасан шүү дээ. Энэ бол шаардлагагүй л юм шиг байх юм. Та нөхөд энийг би та нарын хариултаас үнэхээрийн  зайлшгүй хуулинд нэмэлт, өөрчлөлт оруулж байж энэ цэргийнхнийг хамруулах юмаа гэдэг асуудал үндэстэй биш байна гэж ойлгож байна, ний нуугүй хэлэхэд, ийм л юм болчихоод байгаа юм, ерөөсөө ойлгогдохгүй.


Ш.Батбаяр:
-Би ингэж ойлгож байгаа л даа, түрүүн хариулаад байгаа. Энэ үнэхээр тогтоосон арга зүй нь шал өөр хоёр байгаа юм л даа. Цэргийн тэтгэвэр гэдэг бол ерөөсөө л тодорхой жил алба хаагаад 45 настай ингээд явчихдаг. Нийгмийн даатгалын шимтгэл гэдэг чинь насаараа өөрөө өөрийнхөө шимтгэлийг төлөөд өөрөөсөө, тэгээд 55, 60 хүрч байж гараад. Тэгээд тэр шимтгэлийнхээ хөрөнгийг эргүүлж авч байгаа утгатай байж байдаг. 


Тэгэдэ ч хууль гарахдаа, Улсын Их Хурлаас баталсан хууль гарахдаа нийгмийн даатгалын хуулийн дагуу тэтгэвэр тогтоолгосон улсуудад гээд гарчихсан байхгүй. 1995 оноос хойш гээд гарчихсан. Хууль үйлчилж эхэлсэн оноос хойш буюу нийгмийн даатгалын хуулиар тэтгэвэрт гарсан улсад гэсэн учраас цэргийн болоод бусад хуулиар гарсан хүнд энийг хамааруулах нь хуулийн зөрчил болж байгаа юм нэгдүгээрт.


Хоёрдугаарт, ерөөсөө методологийн үндэс нь шал хоёр өөр суурьтай. 


Э.Гомбожав:
-Энгийн байгууллагад ажиллаж байгаа хүмүүсийг тайлбарлаж байх шиг байна. Нэг нийгмийн даатгалын шимтгэлээр хийдэг нь өөрийнх нь. Нөгөөдөх нь ажил олгогч төлдөг шүү дээ. Тэгвэл хүчний байгууллагад ажиллаж байгаа цэргийн байгууллага, хилийн цэрэг, цагдаа. Энэ чинь төр онцгойлон авч үзээд бүх шимтгэлийг, нийгмийн даатгалын шимтгэлийг төр төлж байгаа байхгүй юу.


Тийм учраас энэ бол нийгмийн даатгалын шимтгэл төлөөгүй гэж үзэхгүй төлж байгаа. Ганцхан онцлогийг нь харгалзаж үзэж байгаа байхгүй юу энэ чинь. Энэ хүн нийгмийн даатгалын шимтгэл төлсөн үү, өөрөөсөө л ганцхан төлөөгүй болохоос биш, чамайг онцгой юманд ажиллуулж байгаагийн чинь төлөө төр анхаарч үзэж төр чиний нийгмийн даатгалын шимтгэлийг чинь төлж л явсан байхгүй юу. Ганцхан хоёр хууль гэдэг юман дээр нэг их тийм будлиан гараад баймааргүй л санагдаад байх юм. Олгож сан нь нэг байж байдаг. Нийгмийн даатгалын шимтгэлээ тэтгэвэрт гарахынхаа өмнө төлсөн үү, төлсөн. Хэлбэр нь л өөр болохоос биш.


Эргээд ажиллаж байхдаа мөн тэр хүн энгийн байгууллагад ажиллахдаа нийгмийн даатгалынхаа шимтгэлийг төлөөд явж л байгаа. Ийм л асуудал гарчихаад ерөөсөө ойлгогдож өгөхгүй байгаа юм.


Ж.Бямбадорж:
-Энэ ер нь хичнээн хүн байгаа юм бэ? Та нарт судалгаа бий юу? Цэргийн албан хаагч 45-тай тэтгэвэрт гараад одоо ажил хийж байгаа хичнээн хүн байгаа юм бэ?


Ш.Батбаяр:
-Яг одоо ажил хийж байгаа хүний тоог би хэлж чадахгүй байна.


Ж.Бямбадорж:
-Сая асуулгын хүрээнд судалж үзээгүй юмуу?


Р.Гаваа:
-Би хэлж чадна. Гэхдээ хамгийн гол нь асуулга тавьж байгаа нь би өөрөө юм хэлэх гэсэндээ биш л дээ. Энэ улсуудыг би үндэстэй хариулт өгөөсэй, өөрөөр хэлбэл төрийн бодлого явагдаж байгаа байхгүй юу. Заримдаа юмыг нь гуйвуулж ярина. Зөвхөн сая 10-р сарын 1-нээр яахад л цэргийнхэнд өгөхгүй гээд манай хотын дүүргүүд дээгүүр ярилаа шүү дээ. Цэргийнхэнд тэтгэвэрийг нь нэмэхгүй гээд. Тэрнээс нь болоод баахан улсууд давалгаан, утасдаад яриад, хөөрөөд тэгж байж л үгүй үгүй, нийтэд хамарч байгаа гэж байж л сая сайдын амаар давхар хэлүүлж авч байна шүү дээ.


Иймэрхүү дунд нь юм яваад байх юм. Тийм учраас энийг ярьж байна. Ажил хийж байгаа хүн бол 20-иод мянган хүн бий.Цэргийнхэн.


П.Жасрай:
-Миний асуух гэсэн юм бараг давхардчихаад байна. Гэхдээ би нэг хөндлөнгийн шахуу нэг юм тодруулах гэсэн юм. Цэргийн албан хааж байгаад халагдаж байгаа офицеруудад, үүний дотор хилийн цэргийнхэнд 18-36 сарын цалинтай тэнцэх тэтгэмж өгч байгаа. Энэ төсвөөсөө явж байгаа биз дээ, түүнээс бишээр тэтгэвэр, тэтгэмжийнхээс явахгүй байгаа байхаа. Энэнийг хасна гэсэн нэг яриа бас манай цэргийнхний дотор тарсан юм байна. Засгийн газарт ийм бодол байна уу? Үгүй юу нэг тодруулж хэлж өгөөч. Ялангуяа манай цэргийнхэнд нэг ийм л үг тарчихаж л дээ. 


36 сарын цалин гэдэг бол тухайн үедээ их бодож гаргасан юм шүү дээ. Энд тэнд цэргийн ангиуд хэсч явсаар байгаад, тэгээд халагдах үедээ ерөөсөө хэдэн чемодан, нэг авгай, хэдэн хүүхдээс өөр юмгүй ийм хүмүүс болчихоод байдаг. Тэгэхээр нэг 5 ханатай гэр, саалийн 2 үнээтэй л амьдралаа залгуулахаар тооцож тухайн үед нь Засгийн газар шийдэж байсан юм. Одооингээд мөнгөний ханш унаад ирэхээр зэрэг амьдралыг нь залгуулж өгөх гэсэн бодлого маань хүрэхээ байчихаад байгаа хэрэг шүү дээ одоо.


Тэгэхээр энэ Засгийн газар энийг больё гэсэн санаа бодол байна уу, байхгүй юу, яагаад ийм цуурхал тарав. Энэ зүгээр цуурхал уу, аль эсвэл ямар нэгэн үндэс байна уу гэж асуух гэсэн юм.


Ш.Батбаяр:
-Би энэ зүйлийг бараг анх удаа сонсож байна. Ийм учраас манай Засгийн газар дээр ялангуяа энийг хариуцсан Засгийн газрын гишүүний хариуцсан аппарат дээр энэ талаар бодсон бодол, хийсэн тооцоо, элдэв зүйл байхгүй. Сая Гаваа гишүүн ч бас түрүүн асууж байсан 10-р сарын 1-нээс цэргийнхэнд ерөөсөө нэмэгдэл хамаарахгүй гэдэг асуудал яагаад ч тийм юм гарах ёсгүй шүү дээ. Бүр анхны бүх тооцоонд цэргийнхэн ороод явж байсан. Энэ завсраас нь ямар үндэс байдаг юм өөрсдөө гаргадаг юмуу тийм яриа гарч байгааг бид мэдэхгүй юм.


Р.Гаваа:
-Нийгмийн даатгалын хэлтсээс очиж асуусан хүмүүс надад ирж хэлсэн, нийгмийн даатгалын хэлтэс ингэж хэлж байна.


Ш.Батбаяр:
-Одоо нэмэгдүүлж тогтоож өгч байгаа, саяны Жасрай гишүүний асуултан дээр тийм юм байхгүй.


Р.Гаваа:
-Шаварт унасан шарын эзэн гэж би өөрөө цэргийн хүн байсан. Энэ тэтгэвэр гэдгийг тогтоолгож үзсэн ажиллаж үзэж байгаа. Үнэхээр тэтгэвэрийн энэ системийг бас боловсронгуй болгох асуудал шаардлагатай нь шаардлагатай байгаа байх. Гэхдээ өнөөдөр улсын төсвөөс тодорхой хэмжээний мөнгийг нийгмийн даатгалын санд зориуд төлдөг. Тэрнээсээ энэ тэтгэвэрийг өгч явж байгаа. Тийм учраас үнэхээр нэг сангаас өгч байгаа нь үнэн. Тэр битгий хэл Батлан хамгаалах яам Хугацаат цэргийн албан хаагчдын нийгмийн даатгалын шимтгэлд зөвхөн энэ онд 600 гаруй сая төгрөг төлөөд байна.


Одоо нийгмийн даатгалын санд 20 хэдэн сая төгрөгийн өртэй яваа Батлан хамгаалах яам жишээлбэл. Гэх мэтээр энэ нь эцсийн дүндээ нөгөөдөх эв нэгдлийн зарчим гэдгээрээ ялгаа байхгүй тэнд хүмүүст хожим нь тэтгэвэр, энэ нэмэгдэл юм болоход өгч л байгаа мөн. Ингээд бодоход ийм хөрөнгө байсаар байтал энийг буруу тайлбарлаад байгаа нь надад асуудалд шийдье гэсэн байр сууринаас биш зүгээр л тухайн үед гишүүн илүү үг хэлсэн юм шиг байна, тэрнийг л цааш нь харуулъя гэсэн маягаар хандсан байна гэж сэтгэл дундуур байгаагаа зориуд хэлмээр байна. Ингээд энэ асуудлыг яаж шийдвэрлэх нь зүйтэй байна вэ гэдэг дээр тодорхой ажлын хэсэг гарч ажиллаад, нэгэнтээ бидний хавар баталчихсан хуулийн дагуу тэр хуулийг мөрдөж болох бололцоотой учраас тайлбар гаргуулдаг юмуу тодорхой ажлын хэсэг гараад газар дээр нь юмаа үзэж шийдээд тодорхой шийдэл гаргах ийм тогтоолын төсөл гаргаж өгөөчээ гэж хүсмээр байна.


Ж.Бямбадорж:
-Асуулгын хариуг сонслоо. Тэгэхээр зэрэг энэ асуудлыг тусгайлан судалж үзэж шаардлагатай бол холбогдох байнгын хороогоор хэлэлцүүлээд ингээд Улсын Их Хуралд оруулах эсэхийг шийдэх хэрэгтэй. Өнөөдөр зөвхөн сонслоо. Энэ дээр бэлтгэгдсэн шийдвэр байхгүй. Ингээд энэ асуудлыг дуусгая.


Өглөөний гаргасан нэг тогтоолын редакц танилцуулъя.


Ж.Нарантуяа:
-Шүүхийн ерөнхий зөвлөлийн гишүүнээр томилох тухай тогтоолын төслийн эцсийн найруулга танилцуулъя.


1-р заалт. Улсын Их Хурлын гишүүн Цэрэнхүүгийн Шаравдоржийг Шүүхийн ерөнхий зөвлөлийн гишүүнээр томилсугай. 


Энэ редакц дээр нэмж 2 дахь заалт нэмсэн байгаа. Энэ бол энэ тогтоолыг 2002оны 10-р сарын 10-ны өдрөөс буюу өнөөдрөөс эхэлж дагаж мөрдсүгэй гэсэн ийм заалт нэмсэн байгаа.


Ж.Бямбадорж:
-Энэ дээр редакцийн өөр саналтай хүн байна уу? Алга байна. Редакц сонслоо. 

 
Улсын Их Хурлын гишүүд ээ, өнөөдөр хэлэлцэхээр төлөвлөсөн 9 асуудал байсан энийг бүгдийг хэлэлцэж дууслаа. Өнөөдөр хэлэлцэхээр төлөвлөсөн асуудлаа дууссан учраас хуралдаан хаасныг мэдэгдье.

